
ማክሰኞ ብዕራችን ለኢትዮጵያ ህዳሴ ይተጋል!83ኛ   ዓመት   ቁጥር  253  ግንቦት 13 ቀን  2016   ዓ.ም   ዋጋ  10.00 

በኤሌክትሮኒክስ የግዢ ... ወደ ገጽ 4 ዞሯል

መንግሥት በዘጠኝ ... ወደ ገጽ 4 ዞሯል

መንግሥት በዘጠኝ ወራት

ሄለን ወንድምነው

 አዲስ አበባ፡- መንግሥት በበጀት ዓመቱ ዘጠኝ ወራት 495 
ቢሊዮን ብር ወጪ አድርጎ 374 ቢሊዮን ብር ገቢ መሰብሰቡን 
የፕላንና ልማት ሚኒስቴር አስታወቀ። በበጋ መስኖ ስንዴ ከ80 
ሚሊዮን ኩንታል በላይ ምርት መሰብሰቡና ለ2 ነጥብ 1 ሚሊዮን 
ዜጎች የሥራ እድል መፈጠሩን ተመላክቷል። 

የፕላንና ልማት ሚኒስትር ፍጹም አሰፋ (ዶ/ር) የዋና ዋና 
የልማት ዘርፎችን የዘጠኝ ወር እቅድ አፈጻጸም በተመለከተ ትናንት 
ለጋዜጠኞች በሰጡት ማብራሪያ፤ የኢትዮጵያ ኢኮኖሚ 7 ነጥብ 
9 በመቶ ዕድገት ማስመዝገብ እንደሚችል አመላካች ውጤቶች 
ተገኝተዋል ብለዋል። 

በማክሮ ኢኮኖሚ፣ በመሠረተ ልማትና ፕሮጀክቶች፣ በሕዝብ 
ተሳትፎ፣ በሀገር በቀል የኢኮኖሚ ማሻሻያው እና ሌሎች ሀገራዊ 
የልማት ዘርፎች የተከናወኑ ተግባራትን አብራርተዋል። 

 በበጀት ዓመቱ ዘጠኝ ወራት መንግሥት 495 ቢሊዮን ብር 
ወጪ አድርጓል። ይህም ከባለፈው ዓመት ተመሳሳይ ወቅት ሲነጻጸር 
ስምንት በመቶ ጨምሯል። ስምንት በመቶ ጭማሪው ለአምራቾች፣ 
ለካፒታል ፕሮጀክቶች፣ ለኢኮኖሚና ማህበራዊ እድገት ወሳኝ ለሆኑ 
ዘርፎች የወጣ መሆኑን አመላክተዋል። 

መንግሥት 127 ቢሊዮን ብር ለካፒታል ወጪ ማውጣቱን

-  495 ቢሊዮን ብር ወጪ አድርጎ 374 ቢሊዮን ብር ገቢ ሰብስቧል
- በበጋ መስኖ ስንዴ ከ80 ሚሊዮን ኩንታል በላይ ምርት ተሰብስቧል
- ለ2 ነጥብ 1 ሚሊዮን ዜጎች የሥራ እድል ተፈጥሯል
- የዋጋ ንረቱ ቅናሽ ቢያሳይም አሁንም ትኩረት ይሻል

ዳግማዊት አበበ

አዲስ አበባ፡- ባለፉት ዘጠኝ ወራት በኤሌክትሮኒክስ 
ግዢ ሥርዓት ከ200 ቢሊዮን ብር በላይ ግብይት 
መፈጸሙን የመንግሥት ግዢ እና ንብረት ባለሥልጣን 
አስታወቀ። ሥርዓቱ በሁሉም የፌዴራል ተቋማት 
ተግባራዊ መሆኑም ተገልጿል። 

የመንግሥት ግዢ እና ንብረት ባለሥልጣን ዋና 
ዳይሬክተር አቶ ሃጂ ኢብሳ ለኢትዮጵያ ፕሬስ ድርጅት 
እንደገለጹት ፤ የኤክትሮኒክስ ግዢ ሥርዓቱ በአሁኑ ጊዜ 
በታሰበለት ልክ እየሄደ ይገኛል። 

በበጀት ዓመቱ ከ425 ቢሊዮን ብር በላይ ግዥዎችን 
በኤሌክትሮኒስ የግዢ ሥርዓት ለማከናወን መታቀዱን 
የገለጹት አቶ ሃጂ፤ ባለፉት ዘጠኝ ወራትም 210 ቢሊዮን 
ብር ግብይት መፈጸሙን ተናግረዋል። 

 ይህም የግዥ ሂደቱን የተቀላጠፋ በማድረግና የሀብት 
ብክነትን በመቆጠብ የኤሌክትሮኒክስ የግዢ ሥርዓቱን 

በኤሌክትሮኒክስ የግዢ ሥርዓት ከ200 
ቢሊዮን ብር በላይ ግብይት ተፈጸመ

- ሥርዓቱ በሁሉም የፌዴራል ተቋማት  ተግባራዊ ሆኗል

አቶ ሃጂ ኢብሳ

ጠቅላይ ሚኒስትር ዐቢይ 
አሕመድ (ዶ/ር) በኢራኑ 

ፕሬዚዳንት ሕልፈት 
የተሰማቸውን ኀዘን ገለጹ

ገጽ 4

የሀገራዊ እሴቶች መሸርሸር ዜጎችን 
ለሙስና ተጋላጭ አድርጓል

የሀገራዊ እሴቶች ... ወደ ገጽ 4 ዞሯል

ቃልኪዳን አሳዬ

አዲስ አበባ፡- የሀገራዊ እሴቶች መሸርሸር ዜጎችን  
ለሙስናና  ለሌብነት ተጋላጭ ማድረጉን የፍልስፍና እና 
የማህበራዊ ሳይንስ መምህሩ ተሾመ አበራ (ዶ/ር) ገለጹ። 

በአዲስ አበባ ሳይንስና ቴክኖሎጂ ዩኒቨርሲቲ 
የፍልስፍና እና የማህበራዊ ሳይንስ መምህር ተሾመ 
አበራ (ዶ/ር) ለኢትዮጵያ ፕሬስ ድርጅት እንደገለጹት፤ 
ዜጎች በአሁኑ ወቅት ከአውሮፓ በተውሶ በመጣው 
ቁሳዊ (ማቴሪያሊስት) እሴት ላይ በይበልጥ በመመርኮዝ 
ሀብትን ይዞ መገኘት ላይ አተኩረዋል። 

በትልቅ ሞራል እሴት  የተገነባ ሰው ቢቸግረው እንኳን 
ከመስረቅ ይልቅ ጾሙን ማደር ይመርጣል የሚሉት ተሾመ 
(ዶ/ር)፤ በአሁኑ ጊዜ በትላልቅ ሙስና ውስጥ እየተሳተፉ 
የሚገኙት ባለሥልጣናት፣ ሀብታሞችና ነጋዴዎች ናቸው 
ብለዋል። 

እነዚህ ሀብት እያላቸው ስብዕናቸውን ለገንዘብ የሸጡ 
ዜጎች በስርቆት ውስጥ ተዘፍቀው የሚገኙት  ባላቸው ላይ 
ለመጨመርና በልጽጎ ለመታየት መሆኑንም ጠቁመዋል። 

 የኢትዮጵያዊነት እሴት የተመሠረተው አብሮ 
በመኖር፣ በሠብዓዊነትና ወንድማማችነት ላይ መሆኑን 
ያነሱት ተሾመ (ዶ/ር)፤ አሁን ላይ ይህ እሴት እየተሸረሸረ 

ፕሬዚዳንት ኢብራሂም ራይሲ

ዜና

ኢትዮጵያ ሁሉን አቀፍ ለሆነ የዲጂታል ኢኮኖሚ ግንባታ ቁርጠኛ ናት
ዳግማዊት አበበ

አዲስ አበባ፡- ኢትዮጵያ ሁሉን አቀፍ ለሆነ የዲጂታል 
ኢኮኖሚ ግንባታና ዲጂታል ልማት ቁርጠኛ ነች ሲሉ 
የኢኖቬሽንና ቴክኖሎጂ ሚኒስትር በለጠ ሞላ(ዶ/ር)  
ተናገሩ።

የኢኖቬሽንና ቴክኖሎጂ ሚኒስቴር ከዓለም አቀፉ 
ቴሌኮም ህብረት (ITU) ጋር በመተባበር ያዘጋጁት 
ቴክኒካል ጉባዔ በትናንትናው እለት መካሄድ ጀምሯል። 
ጉባዔው በተለይ ሀገራት የሳተላይት፣ የባሕር እና የየብስ 
የኮሙኒኬሽን ሲግናል እንዲሁም የሬዲዮ ሲግናልን 
በአግባቡ የሚጠቀሙበት ሁኔታ ላይ የሚመክር ነው።

በወቅቱ ንግግር ያደረጉት የኢኖቬሽንና ቴክኖሎጂ 
ሚኒስቴር ሚኒስትር በለጠ ሞላ (ዶ/ር) እንደገለጹት፤ 
ጉባዔው ሀገራት የሳተላይት፣ የባሕር እና የየብስ 
የኮሙኒኬሽን ሲግናል እንዲሁም የሬዲዮ ሲግናልን ዙሪያ 
ያሉ ዓለም አቀፍ ደንቦች እና ተሞክሮዎች የሚቀሰሙበት 
ነው።

ኢትዮጵያ ለዲጂታል ልማት እና ሁሉን አቀፍ ለሆነ 
የዲጂታል ኢኮኖሚ ግንባታ ቁርጠኛ ነች ያሉት በለጠ 
(ዶ/ር)፤ ቴክኖሎጂ በአፍሪካ  እድገት ውስጥ ያለውን ወሳኝ 
ሚና በመገንዘብም በአፍሪካ ዲጂታል ትራንስፎርሜሽን 
አጀንዳ ላይ በንቃት እየተሳተፈች መሆኑን ተናግረዋል።

የኮሙኒኬሽን እና የሬዲዮ ሲግናልን በአግባቡ 

ዳግማዊት ግርማ

አዲስ አበባ፡- በሶማሌ ክልል በሚገኝ 
ሸደር የስደተኞች መጠለያ 254 ኪሎ ዋት 
የሚያመነጭ የፀኃይ ኃይል ኤሌክትሪክ ጣቢያ 
(ሚኒ ግሪድ) ግንባታ መጠናቀቁን ተገለፀ።

ሜርሲ ኮርፕስና ሂውማንቴሪያን ኢነርጂ  
በሚባሉ ግብረሰናይ ድርጅቶች አማካኝነት 
የተገነባውን የአነስተኛ የጸሀይ ኃይል (የሶላር) 
ኤሌክትሪክ ኃይል ጣቢያ (ሚኒግሪድ) 
በተመለከተ ትናንት ከባለድርሻ አካላት ጋር 
ውይይት ተደርጓል።

በሜርሲኮርፕስ ኢትዮጵያ ኢንተር 
ኢነርጂ ኢትዮጵያ የፕሮግራሙ ማናጀር  
አልማዝ ታደሰ እንደተናገሩት፤ በሸደር 
የስደተኞች መጠለያ ላይ የተገነባው የጸሀይ 
ኃይል ለአካባቢው ነዋሪዎች ዘርፈ ብዙ 
አገልግሎት ይሰጣል።

እንደ ማኔጀሯ ንግግር፤ የኤሌክትሪክ 
ኃይሉ በስደተኞች መጠለያ ለሚገኙ ከ14 ሺህ 
በላይ ተጠቃሚዎችና በሥፍራው ለሚገኙ 
ከሶስት ሺህ ለሚልቁ ነዋሪዎች  አገልግሎት 
ይሰጣል። በዚህም 16 የተለያዩ የንግድ 
አይነቶች በቂ ኤሌክትሪክ ኃይል  አግኝተው 
ሥራቸውን በአግባቡ እንዲሠሩ ያስችላል 
ብለዋል። 

የነዳጅና ኢነርጂ ባለሥልጣን 
የኤሌክትሪክሲቲ ዘርፍ ሬጉሌሽን ዳይሬክተር 
ባህሩ ኦልጅራ በበኩላቸው፤ ማህበራዊና 
ኢኮኖሚያዊ ዕድገትን ለማረጋገጥ 
የኤሌክትሪክ አገልግሎትን ማስፋፋት ዋነኛ 
ተግባር መሆኑን አንስተዋል።

መንግሥት በኢነርጂ ዘርፉ የግሉ 
ማህበረሰብ ተሳትፎ እንዲያደርግ ጥሪ ያቀረበ 
መሆኑን ያወሱት አቶ ባህሩ፤ መመሪያዎች 
ከተሻሻሉ በኋላ ባለሀብቶቹ ፍላጎቶች 
ማሳየታቸውን ገልጸዋል።

መንግሥት በአብዛኛው የገጠር ክፍል 

በሸደር የስደተኞች መጠለያ  
የፀኃይ ኃይል ኤሌክትሪክ ጣቢያ 

ግንባታ ተጠናቀቀ 

አማን ረሺድ 

አዲስ አበባ፡- በጥቁር አንበሳ ሆስፒታል ወረፋ 
በመጠበቅ ላይ ለሚገኙ 300 የልብ ህመም ተማሚዎች 
ነጻ የልብ ቀዶ ህክምና አገልግሎት መስጠቱን ኢትዮ-
ኢስታንቡል ጠቅላላ ሆስፒታል አስታወቀ። ሆስፒታሉ 
ለመጀመሪያ ጊዜ ልዩ የልብ ቀዶ ጥገና ህክምና ማድረጉም 
በትናትናው ዕለት ገልጿል።

የሆስፒታሉ ሥራ አስኪያጅ አቶ ብርሃን ተድላ የቀዶ  
ህክምናውን አስመልክቶ በሰጡት መግለጫ እንዳሉት፤ 
ሆስፒታሉ ባለፉት ስምንት ወራት በጥቁር አንበሳ 
ሆስፒታል ወረፋ በመጠበቅ ላይ ለሚገኙ 300 የልብ 
ታካሚዎች ነጻ የልብ ቀዶ ህክምና አገልግሎት ሰጥቷል።

እንደ አቶ ብርሃን ገለጻ፤ በኢትዮጵያ እስካሁን  
ከተደረጉ የልብ ህክምናዎች  የተለየ ነው ያለውን  ከፍተኛ 
የልብ ቀዶ  ህክምና ለአንድ ለዘጠኝ ዓመት ታዳጊ  ታካሚ 
በተሳካ ሁኔታ ተደርጓል።

ቀዶ ህክምናውን የመሩት ዶ/ር ሺቢቆም ታምራት  
እንደገለጹት በቡድን በተሠራ ሥራ የታዳጊውን የልብ 
ህክምና በተሳካ ሁኔታ ማከናወን ተችሏል ብለዋል። 

ከ8 ሰዓት በላይ እንደፈጀ የተገለጸው የልብ ቀዶ 
ህክምናው የታዳጊው የልብ አቀማመጥ በግራ በኩል 
መሆን ሲገባው  በቀኝ በኩል በመሆኑ ቀዶ ህክምናው 
ውስብስብ እንዲሆን እንዳደረገው ገልጸዋል።

በተጨማሪም ሁሉም  የሰውነት ክፍል  አቀማመጥ 
በተቃራኒ መሆኑ ቀዶ ህክምናውን ለየት እንደሚያደርገው 

ተናግረዋል።
በሀገራችን ላሉ ባለሙያዎችም ሆነ የልብ ችግር 

ላለባቸው ዜጎች ወደ ውጭ ሀገር ሳይሄዱ በተሳካ ሁኔታ 
ህክምናውን በሀገራቸው ማግኘት እንዲችሉ ሆስፒታሉ 
ጥረት እያደረገ እንደሚገኝ ገልጸዋል።

ሆስፒታሉ የልብ ቀዶ ህክምና መስጠት ከጀመረ 
ጀምሮ ለአዋቂዎችና ለህፃናት የልብ ቀዶ ህክምና 
አገልግሎት እየሰጠ ይገኛል ብለዋል።

በተጨማሪ የደረትና የሳንባ ቀዶ ህክምና፣ የጭንቅላትና 
ኀብለሰረሰር ህክምና፣ የነርቭ ህክምና፣ የኩላሊት ህክምና 
እና ጠቅላላ ህክምና እንደሚሰጥ አመላክተዋል። 

በቴክኖሎጂ በታገዙ የህክምና መሳሪያዎችና ከፍተኛ 
ልምድ በአካበቱ የሀገር ውስጥና የውጭ ሀገር የህክምና 
ባለሙያዎች በመታገዝ ለህክምና ወደ ውጭ ሀገር በመሄድ 
የሚያወጡትን ከፍተኛ ወጪና እንግልት ለማስቀረት 
እየሠራ እንደሚገኝ አመላክተዋል። 

መንግሥት ወደ ውጭ ለሚላኩ ታካሚዎች ትልቅ 
ትኩረት መስጠቱን ጠቅሰው ፤  ሆስፒታሉ በቀጣይ  
የኩላሊት  ንቀለ ተከላ ለማከናወን ማቀዱን አስረድተዋል።

ሆስፒታሉ አሁን ላይ እየሰጠ ያለውን አገልግሎት 
ለማስፋት እንዲችል ለመንግሥት የቦታ ጥያቄ ማቅረቡን 
አቶ ብርሃን ጨምረው ገልጸዋል።

የታካሚው ወላጅ አባት አቶ ጅማ ኤዶ በበኩላቸው፤ 
የሆስፒታሎች ዋና  ሥራ አፈጻሚው አቶ ብርሃን ጨምሮ 
የህክምና ባለሙያዎች ላደረጉለት ድጋፍ ምስጋናቸውን 
አቅርበዋል።

ሆስፒታሉ ለ300 የልብ ህመም 
ታካሚዎች ነጻ የልብ ቀዶ ህክምና 

አገልግሎት ሰጠ

ማስተዳደር የዲጂታል ሥነምህዳሩን ከማስተካከል ባለፈ 
ሀብትን በአግባቡ እና በፍትሐዊነት የመጠቀም ጉዳይ 
መሆኑን አቶ በለጠ (ዶ/ር) ገልጸዋል ።

በጉባዔው የሚደረጉት ውይይቶች የሬዲዮ  ሞገድ  
ስፔክትረም በየሀገሩ ለማህበራዊና ኢኮኖሚያዊ ልማት 
እንደ ቁልፍ አንቀሳቃሽ ሆኖ እንዲያገለግል አዲስ ስልቶችን 
በማዘጋጀት  ረገድ አጋዥ ናቸው ያሉት ሚኒስትሩ፤ 
ውይይቶቹ ፍሬያማ እና ተጨባጭ የድርጊት መርሃ 

ግብሮች የሚተላለፉበት ሊሆኑ እንደሚገባ ተናግረዋል።
በዓለም አቀፍ ቴሌኮም ህብረት የአፍሪካ ጽህፈት 

ቤት ተወካይ ሚስተር ዦን ዣክ ማሲማ በበኩላቸው፤ 
ከ53 የአፍሪካ ሀገራት የተውጣጡ 87 ታዳሚዎች  
የሚሳተፉበት  ጉባዔ መሆኑን ገልጸው፤ በዋናነት አፍሪካ 
ላይ ያለውን የሬዲዮ ሞገድ እንዴት በፍትሃዊነት መጠቀም 
ይቻላል የሚለው ላይ ያተኮረ የውይይት አጀንዳን የያዘ  
ነው ብለዋል።

ይህ ጉባዔ በተለይ ሀገራት የወታደራዊ እና 
የደኅንነት መገናኛቸውን በተመለከተ፣ የሜትሪዎሎጂ፣ 
የቋሚ እና ተንቀሳቃሽ ስልኮችን፣ የስለላ እና የባሕር 
ላይ መገናኛዎችን፣ የአስትሮኖሚ እና የመሬት ጥናቶችን 
የተመለከቱ መሠረተ ልማቶች እና አገልግሎቶች ላይ 
እንደሚያተኩር ነው የተገለጸው።        

ጉባዔው ለተከታታይ ሶስት ቀናት እንደሚካሄድ 
በመድረኩ ተገልጿል።

የኤሌክትሪክ አገልግሎትን ለማረጋገጥ በሚሠሩ 
ሥራዎች ላይ ለሚሳተፉ አካላት የተለያዩ 
ማበረታቻዎችን እያደረገ መሆኑን አንስተዋል።

ለሥራው የሚያስፈልጉ የተለያዩ 
ግብዓቶችን ከቀረጥ ነፃ እንዲያስገቡ በማድረግ 
የኢነርጂ ዘርፉን እየደገፈ መሆኑን ተናግረዋል።

ሚኒግሪድ የኤሌክትሪክ ኃይል ዋናውን 
የማስተላለፊያ ወይም የማከፋፈያ መስመር 
ሳይጠቀም ለተጠቃሚ የሚቀርብበት 
መንገድ መሆኑ ተመላክቷል። በጸሀይ ኃይል 
የተመረተው የኤሌክትሪክ ኃይል ለአንድ 
አካባቢ  ፍጆታ የሚውል  መሆኑ ታውቋል። 



ዜና

ያካበተውን ልምድ በሥልጠና ማዕከሉ በኩል 
ለሌሎች ተደራሽ እያደረገ ነው

ሳሙኤል ወንደሰን 

አዲስ አበባ፦  የኢትዮጵያ ፕሬስ ድርጅት ያካበተውን 
ልምድ በሥልጠና ማዕከሉ ለሌሎች ተደራሽ እያደረገ 
መሆኑን የድርጅቱ የዋና ሥራ አስፈፃሚ ጽህፈት ቤት 
ኃላፊ አቶ ኤፍሬም ተክሌ ገለጹ። 

የኢትዮጵያ ፕሬስ ድርጅት በሥልጠና ማዕከሉ 300 
የሚደርሱ የመዲናዋ ወጣቶችን “በጎ ወጣት ለፈጠራ” 
በሚል ርዕሰ ጉዳይ ከትናንት ጀምሮ ለሁለት ቀናት 
ሥልጠና እየሰጠ ነው። 

የኢትዮጵያ ፕሬስ ድርጅት የዋና ሥራ አስፈፃሚ 
ጽህፈት ቤት ኃላፊ አቶ ኤፍሬም ተክሌ በወቅቱ 
እንደገለጹት፤ የኢትዮጵያ ፕሬስ ድርጅት ከ80 ዓመታት 
በላይ ያስቆጠረና በኢትዮጵያ የሥነ ጽሑፍና የጋዜጠኝት 
መስክ ትልቅ ዐሻራ ያሳረፈ አንጋፋ ተቋም ነው። ይህንን 
ያካበተውን ልምድ በሥልጠና ማዕከሉ ለሌሎች ተደራሽ 
እያደረገ ነው። 

ድርጅቱ በሥልጠና ማዕከሉ አማካኝነት የተቋሙን 
አንጋፋና ብቃት ያላቸውን ባለሙያዎች ጨምሮ 
ኢትዮጵያ ውስጥ በየትኛውም አካባቢ ያሉ የዘርፉን 
ባለሙያዎች በመጠቀም እስካሁን ለፌዴራልና ለክልል 
ተቋማት ሥልጠና መስጠቱን ጠቁመው፤ ያለውን 
እምቅ አቅም ተጠቅሞ የሚሰጠውን ሥልጠና አጠናክሮ 
እንደሚቀጥል ተናግረዋል።

 በአዲስ አበባ ከተማ አስተዳደር ወጣቶችና ስፖርት 
ቢሮ ምክትል ቢሮ ኃላፊ አቶ ጥበቡ በቀለ በበኩላቸው፤ 
የከተማዋን ወጣቶች የማንቃት፣ አስተሳሰባቸውን 
የመገንባት፣ የአመለካከት ለውጥ እንዲያመጡ የማድረግ 
እና በበጎነት ከተማቸውን እንዲያለሙና እንዲያሳድጉ 
በቢሮው በርካታ ሥራዎች እየተሠሩ መሆኑን ጠቁመዋል። 

ሀገር የምታድገው ወጣቶች በየአካባቢያቸው 
በፈጠራ ሥራ ላይ መሠማራት ሲችሉ ነው። የተዘጋጀው 
ሥልጠናም የመዲናዋን ወጣቶች አመለካከትና የፈጠራ 
ችሎታ የሚያሳድግ ነው ያሉት አቶ ጥበቡ፤ ይህም በሀገርና 
በከተማ ልማት ውስጥ የወጣቱን ተሳትፎ ለማሳደግና 
ተጠቃሚ ለማድረግ ያስችላል ብለዋል። 

ሥልጠናው ከተማ ውስጥ እያደገ የመጣውን የበጎነት 
ሥራ የሚያጎለብት እና ወጣቶች በፈጠራ ታጅበው 
የተለያዩ ሥራዎችን በከተማቸው እንዲሠሩ መንገድ 
ያሳያል ያሉት አቶ ጥበቡ፤ ከሥልጠናው የምታገኙትን 
እውቀት በአካባቢያችሁ ለሚገኙ ወጣቶች በማካፈል 

የከተማዋን ሰላምና ልማት ማስቀጠል እንደሚገባ 
አሳስበዋል። 

ሥልጠናው ራስን በማነጽ፣ በሥነ ምግባር፣ በበጎ 
ፈቃደኝነትና በፈጠራ ሥራዎች ዙሪያ ያተኮረ መሆኑ 
ታውቋል።

ሥልጠናውን የኢትዮጵያ ፕሬስ ድርጅት ከአዲስ 
አበባ ከተማ አስተዳደር ወጣቶችና ስፖርት ቢሮ፣ 
ከኢኖቬሽንና ቴክኖሎጂ ሚኒስቴር፣ ከኢትዮጵያ 
ኮንስትራክሽን ሥራዎች ኮርፖሬሽን ጋር በትብብር 
ያዘጋጀው ሲሆን ይህም ለሁለት ቀን የሚሰጥ መሆኑ 
ተገልጿል።  

ቃልኪዳን አሳዬ

አዲስ አበባ፦ ነፃ፣ አቅሟ የፈረጠመና  አንድነቷ 
የተጠናከረ አፍሪካን የመፍጠሪያ ጊዜው አሁን ነው ሲሉ 
ሜጀር ጀነራል ተሾመ ገመቹ ገለጹ። በአዲስ አበባ 61ኛው 
የአፍሪካ ቀን ተከብሯል።

በመከላከያ ሚኒስቴር የውጭ ግንኙነትና ወታደራዊ 
ትብብር ዳይሬክቶሬት አዘጋጅነት 61ኛው የአፍሪካ ቀን 
የሀገር መከላከያ ሠራዊት አመራሮች፣ ተቀማጭነታቸውን 
በአዲስ አበባ ያደረጉ የተለያዩ ሀገራት ወታደራዊ 
አታሼዎች፣ የአፍሪካ ህብረት ተወካዮችና ሌሎችም 
ጥሪ የተደረገላቸው እንግዶች በተገኙበት በዓድዋ ድል 
መታሰቢያ ትናንት ተከብሯል።

የመከላከያ ሚኒስቴር ውጭ ግንኙነትና ወታደራዊ 
ትብብር ዋና ዳይሬክተር ሜጀር ጀነራል ተሾመ ገመቹ 
እንደገለጹት፤ አፍሪካ አሁን ካለችበት ተግዳሮት አንጻር 
የፓን አፍሪካኒዚም ጉዳይ የግድ አስፈላጊ ነው። ነፃ፣ አቅሟ 
የፈረጠመና  አንድነቷ የተጠናከረ አፍሪካን የመፍጠሪያ 
ጊዜው አሁን ነው።  

ስለፓን አፍሪካኒዚም ሲወራ ስለሌሎች የዓለም 
ሀገራት ጠላትነት ሳይሆን የበለጸገችና ነጻ የሆነች አፍሪካን 

ለመፍጠር ነው ያሉት ዋና ዳይሬክተሩ፤ እኛ አፍሪካውያን 
ምን ማድረግና እንዴት ማድረግ እንዳለብን እናውቃለን። 
ነፃ፣ ጠንካራና አንድ የሆነች አፍሪካን ለመፍጠር ጊዜው 
አሁን መሆኑን ገልጸዋል። 

ምንም እንኳን ጉዞው ረጅም ቢሆንም አፍሪካውያን 
እያደረጉ ያሉትን አፍሪካን አንድነት የማጠናከርና 
በወታደራዊ መስክ ጠንካራ የማድረግ ሙከራ ማስቀጠል 
እንዳለባቸው ገልጸዋል።

 ግጭቶችና የተለያዩ የፖለቲካ ችግሮች ሲፈጠሩ በቅኝ 
ግዛትም ይሁን በሌላ ሁኔታ በአፍሪካ ላይ ፍላጎት ያላቸው 
ሀገራት ወታደራዊ ተቋማትን እንደሚጠቀሙ በመግለጽ፤ 
የአፍሪካ ወታደራዊ ተቋማት በአነስተኛ ኪሳራ ግጭቶችን 
በመከላከል ረገድ ለፓን አፍሪካኒዚም መጎልበት ትልቅ 
አስተዋጽኦ እንዳላቸው ጠቁመዋል። 

ኢትዮጵያ ከአፍሪካ አንድነት ድርጅት በኋላም 
ለአፍሪካ ህብረት መመስረት ቁልፍ ሚናዋን እንደተወጣች 
የገለጹት ሜጀር ጀነራሉ፤ ሰላማዊና የበለፀገች አፍሪካን 
እውን ለማድረግ የሁሉም የአፍሪካውያን አንድነትና 
ህብረት ያስፈልጋል ነው ያሉት።

የውጭ ጉዳይ ሚኒስቴርን የወከሉት አምባሳደር 
ጀማሉዲን ሙስጠፋ በበኩላቸው፤  ግጭት፣ የመልካም 

አስተዳደር እጦት፣ የዴሞክራሲ፣ ሙስናና ሌሎችም 
አዙሪቶች አፍሪካን ተግዳሮቶች መሆናቸውን ገልጸዋል። 

 የአፍሪካ ኅብረት አጽንዖት የሚሰጠው የሕግ 
የበላይነት፣ ዴሞክራሲ፣ ሠብዓዊ መብቶች መከበር፣ 
ሴቶችና ወጣቶችን ማብቃትና ሌሎች አህጉራዊ ጉዳዮች 
ላይ መሆኑን ገልጸዋል።

ኢትዮጵያ አህጉራዊ ድርጅቶች ዓላማቸው እንዲሳካ 
ለማድረግ ትልቅ ሚና እየተጫወተች ትገኛለች ያሉት 
አምባሳደር  ጀማሉዲን፤ ኢትዮጵያ በተለያዩ የአፍሪካ 
ክፍሎች ያሉ ቅኝ ገዢዎችንና አፓርታይድን በመዋጋት ንቁ 
ተሳትፎ ማድረጓን አውስተዋል።

ኢትዮጵያ ከአፍሪካ ህብረት አባል ሀገራት ጋር 
በመሆን የአፍሪካን አብሮነት እና ፓን አፍሪካኒዝምን 
በማስተዋወቅ ረገድ እየተጫወተች ያለውን ሚና አጠናክራ 
እንደምትቀጥል አመላክተዋል።

በመርሃ ግብሩ የአፍሪካ ቀን በአፍሪካ ታሪክ 
ውስጥ ያለው ስፍራ በሚል ርዕሰ ጉዳይ ጽሁፍ ቀርቦ 
ውይይት ተደርጎበታል። በውይይቱም የአፍሪካ ሀገራት 
በቀጣናዎቻቸው ላይ የእርስ በእርስ መተማመን ላይ ያተኮረ 
ዲፕሎማሲና በመርህ ላይ የተመሠረተ የጋራ ተጠቃሚነት 
ላይ በማተኮር መሥራት እንዳለባቸው ተጠቁሟል።

በአዲስ አበባ የአፍሪካ ቀን ተከበረ

 ነፃና አንድነቷ የተጠናከረ አፍሪካን የመፍጠሪያ ጊዜው አሁን ነው

ልጅዓለም ፍቅሬ 

አዲስ አበባ፦ የተሻሻለው የሲቪክ ማህበረሰብ 
ድርጅቶች መመሪያ ቁጥር 937/2015 ድርጅቶቹ 
ከፋይናንስ ጥገኝነት ተላቀው የገቢ ምንጮቻቸውን 
በራሳቸው ማሳደግ የሚችሉበት  ምቹ ሁኔታ መፍጠሩ 
ተገለጸ።

 ሀገር በቀል የፋይናንስ ተቋማት ለሲቪክ 
ማህበረሰብ ድርጅቶች ቀጣይነት ያላቸው ፋይዳ 
ለማሳደግ  እንዲሁም የሲቪክ ማህበረሰብ ድርጅቶች 
የውስጥ የፋይናንስ ምንጮች ለመፍጠር ያለመ የጋራ 
ምክክር ትናንት ተካሂዷል።

 የሲቪክ ማህበረሰብ ድርጅቶች ባለሥልጣን 
ምክትል ዋና ዳይሬክተር  አቶ ፋሲካው ሞላ  
እንደገለጹት፤ የተሻሻለው የሲቪክ ማህበረሰብ 
ድርጅቶች አዋጅ ድርጅቶቹ የፋይናንስ ምንጮቻቸውን 
የሚያሳድጉበት ምቹ ሁኔታ ፈጥሯል።

ነጻ፣ ገለልተኛና ዘላቂ የሲቪክ ማህበረሰብ ድርጅት 
ለመገንባት ሀገር በቀል የፋይናንስ ምንጭ ማሳደግና 
በአግባቡ መጠቀም  ያስፈልጋል ያሉት አቶ ፋሲካው፤ 
በተጨማሪም ገቢውን ለሚያስፈልገው ዓላማ ማዋል 
እንዳለበት ተናግረዋል።

አቶ ፋሲካው ፤ የሲቪክ ማህበረሰብ ድርጅቶች 
ከፋይናንስ ጥገኝነት ሳይላቀቁ ዘላቂና ገለልተኛ ሊሆኑ 
እንደማይችሉ ገልጸው፤ አብዛኞቹ ድርጅቶች ከሕዝቡ 
ፍላጎት ይልቅ በለጋሹ ፍላጎት ላይ ተመስርተው 
የሚቋቋሙ መሆናቸውን ጠቁመዋል።

 እንደ አቶ ፋሲካው ገለጻ፤ የሲቪክ ድርጅቶች 
ዘላቂ ያለመሆን፤ የሕዝቡን ፍላጎት ላይ አለመመስረት፤ 
የውጤት ውስንነት እንዲሁም የበጀትና የሀብት 
እጥረት ከሚጠቀሱ ተግዳሮቶች መካከል ናቸው።  
ጠንካራ ቁመና ያለው የሲቪክ ማህበረሰብ ድርጅቶች 
ለመገንባት ችግሮቹን በዘላቂነት መፍታትና ባለሀብቶች 
በድርጅቶቹ አማካይነት የሕዝቡን ችግር የሚፈቱበት 
ዘዴ መዘርጋት አስፈላጊ ነው።

ባለፉት አምስት ዓመታት ሶስት ሺህ 100 አዳዲስ 
የሲቪክ ማህበረሰብ ድርጅቶች በመመዝገብ የሲቪክ 
ምህዳሩ ማስፋት መቻሉን አብራተዋል። በተጨማሪም 
ድርጅቶቹ በሠብዓዊ ድጋፍ በዴሞክራሲ ግንባታና 
ልማት ተሳትፈው ውጤት እያስመዘገቡ ይገኛሉ 
ብለዋል።

 አቶ ፋሲካው፤ ባለፉት አምስት ዓመታት የተለያዩ 
የሪፎርም ተግባራት ማከናወን መቻሉን ጠቅሰው፤ 
ይህም ከፋይናንስ አኳያ ብቻ ሳይሆን ድርጅቶቹ 
የተቋቋሙበትን ዓላማ ተግባራዊ ማድረግ የሚያስችል 
ምቹ ሁኔታ መፈጠሩን አመላክተዋል። 

ለመመሪያው ተፈጻሚነት ድጋፍና ክትትል እያደረገ 
የቁጥጥርና ምርመራ ተግባራት የሚያከናውን ግብረ-
ኃይል ተቋቁሞ ወደ ሥራ መገባቱን  አስታውሰዋል።

በባለስልጣኑ የሲቪል ማህበረሰብ ድርጅቶች 
ድጋፍና አገልግሎት ሰጪ መሪ ሥራ አስፈጻሚ አቶ 
ብርሃኑ አባተ በበኩላቸው፤ የተሻሻለው መመሪያ 
ድርጅቶቹ በገቢ ማስገኛ  ላይ ተሠማርተው የፋይናንስ 
ችግሮቻቸው እንዲቀርፉ የሚያግዝ ነው ብለዋል።

በመመሪያው መሠረት ድርጅቶቹ በንግድ፣ 
በኢንቨስትመንት እንዲሁም በሕዝባዊ መዋጮ 
ላይ ተሠማርተው የፋይናንስ ምንጭ መፍጠር 
እንደሚችሉ ጠቅሰዋል።  እስካሁን በተሠሩ ሥራዎች 
እስከ መቶ የሚደርሱ ድርጅቶች በመመሪያው 
መሠረት ተሠማርተው ውጤት ማምጣት እንደቻሉ 
ገልጸዋል።

የመመሪያው መሻሻል  
ድርጅቶቹ የፋይናንስ 

ምንጮቻቸውን የሚያሳድጉበት 
ሁኔታ ፈጥሯል

አቶ ፋሲካው ሞላ



ገጽ 4 አዲስ ዘመን   ማክሰኞ ግንቦት 13 ቀን 2016 ዓ.ም

ዜና

ከ1ኛ ገጽ የዞረ

ከ1ኛ ገጽ የዞረ

ከ1ኛ ገጽ የዞረ

ሚኒስቴሩ  የውሃ 
ችግሩን በራስ  አቅም 
መቅረፉ  ለሌሎችም  

ተሞክሮ የሚሆን ነው
ልጅዓለም ፍቅሬ

አዲስ አበባ፡- የትምህርት ሚኒስቴር  የነበረበትን 
ከፍተኛ የውሃ ችግር በራስ አቅም መቅረፍ መቻሉ ለሌሎች 
ተቋማት መልካም ተሞክሮ መሆኑን አስታወቀ። 

ሚኒስቴሩ የውሃ ችግር በራስ አቅም ለመፍታት በ12 
ነጥብ ስድስት ሚሊዮን ብር 190 ሜትር ጥልቀት ያለው 
የከርሰ ምድር ውሃ ፕሮጀክት አጠናቆ  ለአገልግሎት 
አብቅቷል። ፕሮጀክቱ የጽዱ ኢትዮጵያ ሀገራዊ ንቅናቄ 
ተግባራዊ ለማድረግ እንደሚስችልም ገልጿል።

 በትምህርት ሚኒስቴር የመሠረታዊ አገልግሎት ሥራ 
አስፈጻሚ አቶ ደሊል ከድር ለኢትዮጵያ ፕሬስ ድርጅት 
እንዳስታወቁት፤ የሚኒስቴሩ  የውሃ ችግር በራስ  አቅም 
መቀረፉ  ለሌሎች ተቋማት ተሞክሮ የሚሆን ነው።

ተቋማት የውሃ ችግር እንዳለባቸው ሲገልጹ 
ይስተዋላል ያሉት  አቶ ደሊል፤  ሚኒስቴሩ የውሃ ችግርን 
በራሱ አቅም ለመፍታት ያከናወናቸውን ተግባራት እንደ 
ተሞክሮ በመውሰድ ሊተግብሩት እንደሚገባ ገልጸዋል።  

ፕሮጀክቱ በሚኒስቴር መስሪያ ቤቱ የነበረው ከፍተኛ 
የውሃ ችግር ከመፍታት ጎን ለጎን የአገልግሎት ጥራት 
ለማረጋገጥና የጽዱ ኢትዮጵያ ሀገራዊ ንቅናቄ ተግባራዊ 
ለማድረግ አስችሏል ብለዋል።

በተጨማሪም ወጪን ከመቀነስ አኳያ ከፍተኛ ውጤት 
ማምጣቱን የጠቀሱትው አቶ ደሊል፤ የጽዱ ኢትዮጵያ 
ሀገራዊ ንቅናቄ እውን ማድረግ የሚቻለው በመንገድ 
ዳር በሚገነቡ መጸዳጃ ቤቶች ብቻ ሳይሆን በየተቋማቱ 
በሚደረግ ንጽህና አጠባበቅ መሆኑን አመልክተዋል። 

ይህንንም እውን ለማድረግ ሁሉም ተቋማት 
ከሚኒስቴሩ ተሞክሮ መውሰድ እንዳለባቸው 
አስረድተዋል። የውሃ ፓምፖቹ በሰከንድ ውስጥ 15 ሊትር 
ውሃ መሳብ እንደሚችሉ ጠቅሰዋል። 

እንደ አቶ ደሊል ገለጻ፤   ሚኒስቴሩ የውሃ ችግር 
በራስ አቅም ለመፍታት በ12 ነጥብ ስድስት ሚሊዮን ብር 
190 ሜትር ጥልቀት ያለው የከርሰ ምድር ውሃ ፕሮጀክት  
ለአገልግሎት አብቅቷል። ፕሮጀክቱ ለሁለት ህንጻዎች 
የሚገፉ ሁለት ሞተሮች 43 ሺህ ሊትር የሚይዙ የውሃ 
ታንከሮች እንዲሁም መቶ ሺህ ሊትር ተቀማጭ ውሃ 
የሚይዝ ውሃ ታንከር ያለው ነው።

ሚኒስቴሩ በርካታ ዲፕሎማቶች፣ ባለሥልጣናት፣  
የትምህርት ባለሙያዎች፣ ተገልጋዮች የሚመጡበት 
በመሆኑ በሚኒስቴር መስሪያ ቤቱ ከፍተኛ የውሃ ችግር 
እንደነበር አቶ ደሊል አስታውሰዋል። 

የአካባቢው ንጽህና መጠበቅ ሠራተኞች ጥራት ያለው 
አገልግሎት እንዲሰጥ ያስችለዋል፤ ተሞክሮው በሚኒስቴሩ 
ስር በሚገኙ ተቋማትና የክልል ትምህርት ቢሮች ላይ 
ለመተግበር እቅድ መያዙን ጠቅሰዋል።

ሳሙኤል ወንደሰን 

አዲስ አበባ፦ ጠቅላይ ሚኒስትር ዐቢይ አሕመድ 
(ዶ/ር) በኢራኑ ፕሬዚዳንት ኢብራሂም ራይሲ ሕልፈት 
የተሰማቸውን ኀዘን ገለጹ። 

ጠቅላይ ሚኒስትሩ በማህበራዊ ትስስር ገጻቸው 
ባሰፈሩት ጽሑፍ፤ በደረሰው አሰቃቂ የሄሊኮፕተር አደጋ 
ሕይወታቸውን ላጡት የኢራን ፕሬዚዳንት ኢብራሂም 
ራይሲ እና ውጭ ጉዳይ ሚኒስትር አሚር አብዱላሂ 
በኢትዮጵያ ሕዝብ፣ መንግሥት እና በራሳቸው ስም 
የተሰማቸውን ኀዘን ገልጸዋል። 

ለፕሬዚዳንት ኢብራሂም ራይሲና አሚር አብዱላሂ 
ቤተሰቦች እንዲሁም ለኢራን ሕዝብ እና መንግሥትም 
መጽናናትን ተመኝተዋል። 

ከትናንት በስቲያ በደረሰው የሄሊኮፕተር መከስከስ 
አደጋ በሄሊኮፕተሩ ውስጥ የነበሩት የኢራኑ ፕሬዚዳንት 
ኢብራሂም ራይሲ እና የውጭ ጉዳይ ሚኒስትሩ ሆሴን 
አሚር አብዱላሂ ጨምሮ አራት ሰዎች መሞታቸውን 
ሮይተርስ አስነብቧል። 

ፕሬዚዳንቱ ኢራን ከአዘርባጃን ጋር በምትዋሰንበት 
ድንበር አካባቢ የተገነቡ ሁለት ግድቦችን አስመርቀው 
ወደ ታብሪዝ እያመሩ አደጋው ማጋጠሙን የገለጸው 
ሮይተርስ፤ ሄሊኮፕተሩ ከታብሪዝ ከተማ 50 ኪሎ ሜትር 
ርቀት ላይ እክሉ የገጠመው ሲሆን በቦታው የነበረው 
ጭጋጋማ የአየር ንብረት ለነብስ አድን ቡድኑ አስቸጋሪ 
እንደነበር ተጠቁሟል። 

በዚህም ከፍለጋዎች በኋላ ፕሬዚዳንቱን እና 
ሚኒስትሩን ያሳፈረው ሄሊኮፕተር ተራራማ እና በረዷማ 
በሆነው አካባቢ  ሲገኝ የእሳት ቃጠሎ ደርሶበት 
እንደነበርም ነው የተገለፀው። 

በሄሊኮፕተር መከስከስ አደጋ በ63 ዓመታቸው 
ሕይወታቸው ያለፈው ፕሬዚዳንት ኢብራሂም ራይሲ 
ጠንካራ ሃይማኖተኛ እና ወግ አጥባቂ ፖለቲከኛ እንደነበሩ 
ይነገራል። ኢብራሂም ራይሲ የተወለዱት እ.አ.አ ታህሣሥ 
14 ቀን 1960 ማሽሃድ በተባለችው የኢራን ከተማ ነው። 

ራይሲ በ15 ዓመታቸው ወደ ታዋቂው ኩም 
ኢስላማዊ ትምህርት ቤት ገብተው ከታላላቅ መምህራን 
ቁርዓንን ተምረዋል። በ20ዎቹ መጀመሪያ እድሜያቸው 
ቴህራን ውስጥ ምክትል አቃቤ ሕግ ሆነው እንዲሠሩ 
እስከተመደቡበት ጊዜ ድረስ በሀገሪቱ የተለያዩ ከተሞች 
አቃቤ ሕግ ሆነው አገልግለዋል። 

እ.አ.አ. በ1983 ጀሚሊ ከተባለች ሴት ጋር ትዳር 
መሥርተው ሁለት ሴት ልጆችን አፍርተዋል።  እ.አ.አ. 
በ1988 ለ5 ወራት ያህል በፖለቲካ እስረኞች ላይ 
የሚፈጸሙ ግድያዎችን የሚከታተል ኮሚቴ አባል በመሆን 
ሠርተዋል። እ.አ.አ.በ 1989 የኢራን የመጀመሪያው 
ጠቅላይ መሪ አያቶላ ሩሆላህ ኩሜኒ ሲሞቱ የቴህራን 
አቃቤ ሕግ ሆነው ተሹመዋል። 

ፕሬዚዳንት ኢብራሂም ራይሲ ለመጀመሪያ ጊዜ 
ለፕሬዚዳንትነት የተወዳደሩት እ.አ.አ. በ2017 ነበር። 
በምርጫው ግን ያሸነፉት በወቅቱ የሀገሪቱ ፕሬዚዳንት 
የነበሩት ሀሰን ሩሃኒ  ነበሩ። ራይሲ በምርጫው ከተሸነፉ 

በኋላ ለቀጣዩ ምርጫ በከፍተኛ ሁኔታ ዝግጅት ሲያደርጉ 
ቆዩ። 

ራይሲ በቅድመ ምርጫ ዝግጅታቸው ከሃይማኖታዊ 
ተቋማት እንዲሁም ከመንግሥታዊ የአስተዳደር ክፍሎች 
በተለይም ከወታደራዊ እና ሕግ አውጪ አካላት ጋር 
መልካም ግንኙነት ፈጥረዋል ይባላል። በሰኔ ወር 2021 
በተካሄደው ምርጫ 62 በመቶ ድምጽ በማግኘት 
ምርጫውን አሸነፉ። 

ራይሲ ወደ ሥልጣን የመጡት ኢራን በብዙ 
ፈተናዎች ውስጥ እያለፈች በነበረችበት ጊዜ ነው። 
የኢኮኖሚ ችግር፣ የቀጣናው ውጥረት እና የኒውክሌር 
ፕሮግራም ያስከተለባት ማዕቀብ ዋነኛ ተግዳሮቶች ነበሩ። 
አሜሪካ ሀገሪቱ ላይ ተጨማሪ የተናጠል ማዕቀብ መጣሏ 
እና በኮቪዲ 19 የሞቱ የሀገሬው ዜጎች ቁጥር ከ97 ሺህ 
መሻገሩ ሁኔታውን በእንቅርት ላይ ጆሮ ደግፍ አድርጎት 
ነበር። 

የኢራን ሕዝብ የኑሮ ደረጃ እያሽቆለቆለ በመጣበት 
ጊዜ ሀገሪቱን የመሩት ራይሲ  ከኑሮ ጉዳዮች ይልቅ 
ለሠራዊት ግንባታ ቅድሚያ በመስጠት የሕዝቡን ኑሮ ቸል 
ብለዋል የሚል ጠንካራ ትችት ይሰነዘርባቸው ነበር። 

ከእርሳቸው ህልፈት ይፋ ከሆነ በኋላ የኢራኑ 
መንፈሳዊ መሪ አያቶላህ አሊ ሃሚኒ መሃመድ ትናንት 
ሞክበርን የኢራን ተጠባባቂ ፕሬዚዳንት አድርገው 
ሾመዋል። 

መሃመድ ሞክበር የፕሬዚዳንት ኢብራሂም ራይሲ 
ምክትል እንደነበሩ ይታወሳል ሲል ኢቢሲ ዘግቧል። 

ጠቅላይ ሚኒስትር ዐቢይ አሕመድ (ዶ/ር) በኢራኑ ፕሬዚዳንት 
ሕልፈት የተሰማቸውን ኀዘን ገለጹ

ገልጸው፤ ከባለፈው ዓመት ተመሳሳይ ወቅት ጋር ሲነጻጸር የ 
15 ነጥብ አምስት በመቶ ጭማሪ አለው ብለዋል።   

እንደ ዶክተር ፍጹም ገለጻ፣ በበጀት ዓመቱ ዘጠኝ ወራት 
374 ቢሊዮን ብር ገቢ ተሰብስቧል። ይህም ከባለፈው ዓመት 
ተመሳሳይ ወቅት ጋር ሲነጻጸር የ15 በመቶ ብልጫ አሳይቷል። 
የክልሎችን የገቢ አቅም ከማሳደግ አኳያ የጋራ ገቢን 
የመሰብሰብና የማስተላለፍ ሥራ ተሠርቷል። በዚህም 54 
ነጥብ ሶስት ቢሊዮን ብር ተስብሰቦ ለክልሎች መታላለፉን 
አስታውቀዋል። 

የማክሮ ኢኮኖሚውን በሚመለከት በግብርና፣ 
በኢንዱስትሪና በአገልግሎት ዘርፍ የተመዘገቡ የምጣኔ 
ሀብት እድገቶች መኖራቸውን ገልጸው፤ በግብርናው ዘርፍ 
እስካሁን ድረስ በበጋ መስኖ ስንዴ ከ80 ሚሊዮን ኩንታል 
በላይ ምርት መሰብሰቡን እና በሰብል ምርት ብቻ አምና 
በተመሳሳይ ወቅት ከተገኘው የ100 ሚሊዮን ኩንታል ብልጫ 
መገኘቱን አመላክተዋል። 

የእንሳሳት ሀብት ልማት ምርትና ምርታማነትን 
ከማሳደግ አንጻር የሌማት ትሩፋት መርሀግብር ከፍተኛ 
አስተዋጽኦ አበርክቷል ያሉት ዶክተር ፍጹም፤ በባለፈው 
በጀት ዓመት ዘጠኝ ወራት ከተገኘው ምርት ወተት በሁለት 

ቢሊዮን ሊትር፣ እንቁላል በአንድ ነጥብ አራት ቢሊዮን፣ ስጋ 
በ200 ሺህ ቶን፣ ሩዝ በ30 ሚሊዮን ኩንታል ምርት ብልጫ  
መገኘቱን ተናግረዋል። 

የግብርና ዘርፉ ከአምና ተመሳሳይ ወቅት ጋር ሲነጻጸር 
መሻሻል ማሳየቱን ገልጸው፤ ይህም በ2016 በጀት ዓመት 
7 ነጥብ 9 በመቶ እድገት ለማስመዝገብ የተያዘውን ዕቅድ 
ለማሳካት አመላካች መሆኑን አስረድተዋል። 

በኢንዱስትሪ ዘርፉም የማምረት አቅም፣ የግብዓት 
አቅርቦት፣ የኢነርጂ አጠቃቀም እና የብድር አቅርቦቱ መሻሻል 
ማሳየቱን አንስተዋል። 

በአገልግሎት ዘርፉ በተለይ በወጪና ገቢ ንግድ፣ 
በትራንስፖርት፣ በቱሪዝም፣ በዲጅታል ኢኮኖሚውና 
በሌሎች ዘርፎች በርካታ ሥራዎች የተሠሩ መሆኑን ገልጸው፤ 
በትራንስፖርት ዘርፉ የኢትዮጵያ አየር መንገድ አምና 
በዘጠኝ ወራት ከነበረው አፈጻጸም በ25 በመቶ ማደጉን 
አስታውቀዋል። 

የዲጂታል ኢኮኖሚን በሚመለከት ዘንድሮ በዲጅታል 
አማራጭ የተፈጸመው ክፍያ ከባለፈው ዓመት በአራት 
ትሪሊዮን ብር ብልጫ ማሳየቱን ገልጸዋል። 

በሌላ በኩል ከሸቀጦች ወጪ ንግድ ሁለት ነጥብ አምስት 

ቢሊዮን ዶላር፣ ከአገልግሎት ወጪ ንግድ ደግሞ አምስት 
ነጥብ ስምንት ቢሊዮን ዶላር መገኘቱን አስታውቀዋል። 

የዋጋ ንረቱን ወደ 23 ነጥብ 3 በመቶ ማውረድ የተቻለ 
ቢሆንም በተለይ ምግብ ነክ የዋጋ ንረት 27 በመቶ በመሆኑ 
ሰፊ ሥራን እንደሚጠይቅ አመላክተዋል። 

የሥራ እድል ፈጠራን በሚመለከት በበጀት ዓመቱ ዘጠኝ 
ወራት ለ2 ነጥብ 1 ሚሊዮን ዜጎች የሀገር ውስጥ የሥራ እድል 
የተፈጠረላቸው ቢሆንም፤ በሀገሪቱ ካሉት የሥራ ፈላጊዎች 
ቁጥርና ከእቅድ አንጻር ዝቅተኛ ነው ብለዋል። 

አሠራርን በማዘመን የውጭ ሀገር የሥራ ስምሪት 
መዳረሻ ሀገራትን የማስፋፋት ሥራ መሠራቱን ገልጸው፤ 
በዘጠኝ ወራት 278 ሺህ 198 ዜጎች በውጭ ሀገር ሥራ 
የተፈጠረላቸው ሲሆን ከአምናው ተመሳሳይ ወቅት ጋር 
ሲነጻጸር የ255 በመቶ ብልጫ አለው ብለዋል። 

የሥራ አጥነት፣ የዋጋ ንረት፣ የውጭ እዳ ተጋላጭነት፣ 
የምርቶች ጥራትና ተወዳዳሪነትና የማክሮ ኢኮኖሚው 
ተግዳሮት በመሆናቸው በቀጣይ ትኩረት የሚሹ ጉዳዮች 
መሆናቸውን አመላክተዋል። 

መንግሥት በዘጠኝ ወራት ...

በሁሉም የፌዴራል ተቋማት ሙሉ በሙሉ ተግባራዊ 
ማድረግ ተችሏል ብለዋል። 

በኤክትሮኒክስ ግዢ ሥርዓቱ ከመንግሥት ተቋማት 
ባለፈ የግል ዘርፉንም የሚያካትት መሆኑን የተናገሩት 
ዳይሬክተሩ፤ በአሁኑ ወቅት ከ70 ሺህ በላይ ነጋዴዎች 
ወደ ሥርዓቱ ለመግባት ምዝገባ  ማድረጋቸውን 
ገልጸዋል። 

ባለሥልጣኑም ለእነዚህ ነጋዴዎች ሥርዓቱን 
መጠቀም የሚያስችላቸውን ሥልጠና  በሳምንት ሁለት 
ቀን እየሰጠ መሆኑን ጠቁመዋል። 

በቀጣይ ለክልል ተጠሪ ተቋማት  ሥርዓቱን  

ተግባራዊ ለማድረግ በትኩረት ለመሥራት መታቀዱን 
የገለጹት አቶ ሃጂ፤ በአሁኑ ጊዜ ኤሌክትሮኒክስ ግዢ 
ሥርዓቱ በአዲስ አበባ እና በሲዳማ  ክልል ብቻ ተግባራዊ 
እየተደረገ መሆኑን ተናግረዋል። 

ባለው መረጃ መሠረት በቅርቡ በኦሮሚያ ክልል 
እና በድሬዳዋ ከተማ መስተዳድር ሥርዓቱ ተግባራዊ 
እንደሚደረግ ገልጸው፤ በአማራና ትግራይ እንዲሁም 
በሌሎች ክልሎች ያለው ሁኔታ ታይቶ ወደ ሥራ የሚገባ 
ይሆናል ብለዋል። 

ሥርዓቱን በሁሉም ተቋማት ተግባራዊ አድርጎ 
የበለጠ ውጤታማ ለማድረግ የኢንተርኔት እና የመብራት 

መቆራረጥ  እንዲሁም  የሰላም ችግር እንደ ተግዳሮት 
የሚነሱ መሆናቸውን ገልጸው፤ ይህም እንደ ሀገር ያለ 
ችግር ነው ሲሉ ተናግረዋል። 

አቶ ሃጂ ኢብሳ፤ የኤሌክትሮኒክስ  የመንግሥት ግዥ 
በበርካታ ሀገራት የተለመደና የቆየ የግዥ ሥርዓት መሆኑን 
አንስተው፤ ሥርዓቱ ብልሹ አሠራርን በማስቀረት  ይባክን 
የነበረውን የሀገር ሀብት ያድናል ሲሉ ገልጸዋል። 

ሥርዓቱ ሙሉ ለሙሉ የወረቀትን ወጪን በመቀነስ 
እና የትራንስፖርት ወጪን በማዳን በሁሉም ቦታ 
ያሉ ዜጎችን እኩል ተጠቃሚ የሚያደርግ መሆኑንም  
ገልጸዋል። 

በኤሌክትሮኒክስ የግዢ ...

የመጣባቸው በርካታ ምክንያቶች እንዳሉ 
አመልክተዋል። 

እንደ ተሾመ (ዶ/ር) ገለጻ፤ በቀደመው ጊዜ 
የኢትዮጵያውያን እሴቶች የተመሮኮዙባቸው ትላልቅ 
የፍልስፍና፣ የግብረ ገብነትና ሌሎችም ጥንታዊ 
ትምህርቶች ነበሩ። እነዚህ እሴቶች የትምህርት ሥርዓቱን 
ለማዘመን የተደረገው ጥረት ቀድሞ የነበረውን ሀገር 

በቀል እውቀት በመተው ከአውሮፓውያን ለመኮረጅ 
የተሄደበት መንገድ አንዱ ምክንያት መሆኑን ገልጸዋል። 

በደርግ ዘመነ መንግሥት ወቅት የማርክሲዚምና 
የሌኒንዚም ሃሳብ በመቃኘት ተማሪዎች እንዲማሩ 
ይደረግ እንደነበር ያስታወሱት ተሾመ (ዶ/ር)፤ 
ዘመናዊውን ከሀገር በቀሉ ጋር አዋህዶ መጠቀም 
ሲቻል የትምህርት ሥርዓቱን የቀረጹት ወገኖች በውጭ 

ሀገራት ተምረው የመጡበትን ሙሉ በሙሉ ተግባራዊ 
ማድረግን መምረጣቸውን ጠቁመዋል። 

የኢትዮጵያ ፖለቲካ በሀገር በቀል እሴት ላይ 
የተመረኮዘ አለመሆኑ ሌላኛው ምክንያት መሆኑን 
ጠቁመው፣ ፖለቲካው መረጋጋት እንዲሳነው በማድረግና 
ዜጎችን በተለያየ ጎራ በመከፋፈል በመካከላቸው ያለው 
ሠብዓዊነትና ወንድማማችነት እንዲረሳ መደረጉን 

ተሾመ (ዶ/ር) አንስተዋል። 
መፍትሄ ሊሆን የሚችለው የትምርት ሥርዓቱን 

ሀገር በቀል ለማድረግ የተጀመረውን ጥረት አጠናክሮ 
ማስቀጠል ነው ያሉት ተሾመ (ዶ/ር)፤ በተለይም 
ትውልዱ ሌብነትን እንዲጠየፍ፣ የሠብዓዊነትና 
ወንድማማችነት እሴቶችን እንዲያውቅ  ግብረገብነትን 
በሚገባ ማስተማር ያስፈልጋል ሲሉ መክረዋል። 

የሀገራዊ እሴቶች መሸርሸር ዜጎችን ...

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

መከላከያን ለማጠናከር የተከናወኑ ተግባራት የሀገርን 
ሉዓላዊነት የማጽናት ከፍ ያለ መሻት መገለጫዎች ናቸው! የወለጋ ሕዝብ ፍላጎት- 

"መድማት ሳይሆን መልማት"
ዳንኤል ዘነበ  

የሰላም እና የልማት ጥያቄዎች  በኢትዮጵያ 
በየትኛውም ጫፍ ባሉ ማኅበረሰቦች ዛሬ ሳይሆን 
ለዘመናት ሲቀርቡ የነበሩ አንገብጋቢ ጉዳዮች 
ናቸው። በሀገራችን  እነዚህን ጥያቄዎች ታሳቢ 
ያደረጉ የለውጥ ንቅናቄዎችም በተለያዩ ወቅቶች 
ተከናውነዋል። ከአምስት ዓመት በፊት በኦሮሚያ፣ 
በአማራ፣ በሲዳማ፣ በሶማሌና በሌሎችም ክልሎች 
የሚገኙ ኢትዮጵያውያን ‹‹የሚፈሰው የአንዳችን ደም 
የሌላችን ደም ነው›› በማለት በታሪክ ጉልህ ሥፍራን 
የያዘ ጠንካራ ትግል አካሂደዋል ። 

በመጨረሻም በኢትዮጵያ የተለያዩ አካባቢዎች 
ለተከታታይ ዓመታት የተካሄዱ ተቃውሞዎች 
በኢህአዴግ ውስጥ በተፈጠረው ተራማጅ ኃይል 
ታግዘው ሀገራዊ ለውጥ እንዲወለድ አድርገዋል። 
በለውጡ መንግሥት  ሁሉንም ሕዝብ  እኩል 
ተጠቃሚ  ለማድረግ የሚያስችሉ የልማት ሥራዎች 
እየተሠሩ  ቢሆኑም ፤ አንዳንዶች ሰላማዊ የለውጥ 
መነቃቃቱን ለማደብዘዝ እንቅልፍ አጥተው 
በሚፈጽሙት ጸረ ሰላም ተግባር የተወሰኑ አካባቢዎች 
ከለውጡ ፍሬ እንዳይቋደሱ አድርገዋል።

እነዚህ በሕዝብ ስም የሚንቀሳቀሱ ቡድኖች 
እንቆረቆርለታለን የሚሉትን ሕዝብ ለውጥ ለማዘግየት 
ብዙ ለፍተዋል። ስለ ሕዝብ እና ሕዝባዊነት 
እያወሩ የሕዝቡን የልማት ሥራዎች ከማደናቀፍ 
ጀምሮ  የልማት መሻቱን የሚገዳደሩ ተግባራትን 
በአደባባይ እያከናወኑም ይገኛል።  ‹‹የኦሮሞን 
ሕዝብ ነጻ አወጣለሁ›› የሚል ኋላቀር አስተሳሰብ 
ይዞ የሚንቀሳቀሰው አሸባሪው ቡድን ሸኔ ሕዝቡን    
በማሳደድ ፣ በማፈን፣ በመዝረፍ እና በመግደል ለከፋ 
ችግር መዳረጉም የአደባባይ ምስጢር ነው።  የኦሮሞ 
ሕዝብ ስምን ምሽግ ያደረገው  አሸባሪው ሸኔ በተለይ 
የወለጋን ሕዝብ ዋጋ እያስከፈለው ይገኛል።

በወለጋ ዞን ለዓመታት የነበረው የሰላም እጦት 
የአካባቢውን ሕዝብ ምን ያህል ዋጋ እንዳስከፈለ 
ከማንም የተደበቀ አይደለም። ለረጅም ጊዜ የዘለቀው 
የሰላም እጦት  በማህበራዊና ኢኮኖሚያዊ ጉዳዮች 
በተለይም  በንግድ፣ በጤና እና በትምህርት ሥርዓት 
ላይ ከፍተኛ ተጽዕኖ  አሳድሯል። አቃፊና ሁሉን 
ወዳጅ የሆነው  የወለጋ ሕዝብ  በሸኔ ምክንያት 
ሰላምን ተርቧል። 

እንደሚታወቀው በኦሮሚያ እና በሌሎች 
የኢትዮጵያ ክልል ወጣቶች  የጋራ ትግል  ለመጣው 
ለውጥ የወለጋ ሕዝብም እርሾ  ነበር። አንዳንድ 
የፖለቲካ ልሂቃን ነን ባዮችና  'የተንሸዋረረ 
አመለካከት ' ያላቸው ጥቂት ግለሰቦች  የወለጋ ሕዝብ 
የእኩልነት  ፣ የፍትሃዊነት እና የልማት ጥያቄዎቹ  
እንዳይመለሱለት አድርገውታል፤ ከለውጡ ቱሩፋት 
ተጠቃሚ እንዳይሆንም ጋሬጣ ሆነውታል።   በወለጋ 
ሕዝብ ስም ጦርነት ከፍተው  ለውጡን በሕዝብ ስም 
በማንገጫገጭ ተፈጥሯዊ የጉዞ ፍጥነቱን እንዳይጓዝ 
ተግዳሮት ሆነውታል ። ይህ ሕዝብ ሰላማዊ ኑሮውን 
ለመኖር ከተቸገረ አምስት ዓመታትን ተሻግሯል ።

የነፍጥ ተልዕኮ ለማስፈጸም የሚደረግ 
እንቅስቃሴ የአንድን ሕዝብ ሰላማዊ የለውጥ 
መነቃቃት የሚያደበዝዘው  የሕዝብን የዛሬ ሰላማዊ 
የለውጥ መነቃቃት ብቻ አይደለም።  በልማት 
ተስፋ የሚያደርጋቸውን ብሩህ ነገዎችን ጭምር 
የሚያጨለም ነው። በወለጋ ዞን ያለው ሁኔታ ይሄንኑ 
ይነግረናል። የወለጋ ዞን የአካባቢው መሬት በለምነቱና 
መልምላሜው የሚታወቅ ቢሆንም ፤ በሰላም እጦት  
ከልማት ወደ ኋላ ቀርቷል።  ለሀገር የሚተርፈ ሀብት 
ያለው መሬት ሳይታረስ ጦሙን እያደረም ይገኛል።  
የሕዝቡ የለውጥ ፍላጎት በስሙ በሚነግዱ የጥፋት 
ሃይሎች ደብዝዞና አካባቢው ከልማት ወደ ኋላ  
ቀርቶ ከፍተኛ ችግር ውስጥ ወድቋል።

የወለጋ ሕዝብ ይሄንኑ የተጠራቀመ ብሶቱን 

ሚያዝያ 30 ቀን 2016 ዓ.ም በወለጋ ስታዲየም 
ለውጡን በሚደግፈው ሰላማዊ ሰልፉ  ላይ ገልጿል።  
ሕዝቡ  ከለውጡ በኋላ በሌሎች አካባቢዎች 
የተገኘው ሰላምና ልማት በወለጋ አካባቢም ዘላቂ 
እንዲሆን መሥራት እንደሚገባ አፍ አውጥቶ 
ጠይቋል። በዞኑ ለዓመታት በዘለቀው   የሰላም 
እጦት ሕዝቡ ምን ያህል ዋጋ እየከፈለ እንደሚገኝ  
በአደባባይ  ገልጿል ። የወለጋ ሕዝብ የመድማት 
ሳይሆን የመልማት ፍላጎት እንዳለው በግልጽ ቋንቋ 
ተናግሯል። ሞት ሰልችቶታል፤  ሰላም ርቦታል 
፤ ልማት ናፍቆታል። የሕዝቡን ፍላጎት ጠቅላይ 
ሚኒስትር  ዐቢይ አሕመድ ዶ/ር እንደሚከተለው 
ተጋርተውታል ።

“የወለጋ ሕዝብ በልማት በኩል ተጎድቷል። 
ይህም ደግሞ በሰላም እጦት ምክንያት ነው። ወለጋን 
መቀየር እንፈልጋለን ፤ ራዕይም አለን ። ይህ ሃሳባችን 
በመንገድ ላይ እንዳይቀር ሕዝቡ እድል ይስጠን። 
ሕዝባችን እኛን ይደግፈን” ሲሉ  በሰላም እጦት 
ምክንያት ከልማት ወደ ኋላ የቀረውን የወለጋን 
ሕዝብ በትብብር የለውጡ ቱሩፋት ተጠቃሚ 
ማድረግ እንደሚገባ ተናግረዋል። ይህን የሕዝብ 
ድምጽ አግባብ ባለው መንገድ ማድመጥና  ለአንዴና 
ለመጨረሻ ጊዜ መፍትሄ ማበጀት ተገቢ እና ቅድሚያ 
ሊሰጠው የሚገባ ነው። በአካባቢው  ዘላቂ ሰላም  
በመፍጠር  ሕዝቡ  በሰላም ተረጋግቶ እንዲኖር  
ማድረግ  እና   ልማትን ማፋጠን ያስፈልጋል።

ከዚህ አንጻር ሁሉም አካል በመተባበር 
በአካባቢው ዘላቂ ሰላምን አስፍኖ  ሕዝቡ ፊቱን ወደ 
ልማት እንዲያዞር  ማድረግ ይጠበቅበታል። በተለይ  
መንግሥት የአንበሳውን ድርሻ ሊወስድ ይገባዋል። 
በአካባቢው ሕዝቡ በሰላም ተረጋግቶ እንዲኖር 
ለማድረግ  መንግሥት ከፍተኛ ጥረት እያደረገ 
እንደሆነ ይታወቃል።  የፀጥታ አካላት  በአካባቢው 
የተፈጠረውን የሰላም እጦት በመፍታት አካባቢውን  
ወደ ቀደመ ሰላማዊ ሁኔታው ለመመለስ ሲሠሩ  
ቆይተዋል ።

መንግሥት በሠራቸው ሥራዎች በአካባቢው 
አንጻራዊ ሰላም እንደሰፈነም ይታመናል ። በዚህም 
ሂደት የአካባቢው ማኅበረሰብ የነበረው አስተዋጽኦ 
በቀላሉ የሚታይ አይደለም።  ሕዝቡ ስለ ሰላሙ 
፣ የሚፈልገውን ያህል መስዋዕትነት ከፍሏል። 
አሁንም ያለ አንዳች ስጋት በሰላም ተረጋግቶ መኖር 
የሚችልበትን ሁኔታ ከመንግሥት ጋር በመሆን 
መፍጠር ይኖርበታል።   

ስለዚህ ሕዝቡ በመንግሥት እየተወሰዱ 
ያሉ ሕግን የማስከበር ርምጃዎችን እየደገፈ ዘላቂ 
ሰላሙን ማረጋገጥና  ልማቱን ማፋጠን ይኖርበታል። 
ማህበረሰቡም  ዛሬ ያለበት አንጻራዊ ሰላም ለራሱ ፣ 
ለልጆቹ እና ለልጅ ልጆቹ የተሻሉ ነገዎችን ለመፍጠር 
የሚያስችለው ፣ እንደ አንድ ትልቅ ማኅበረሰብ 
በለውጡ ውስጥ የነበረውን መነቃቃት በመመለስ 
የራሱን ዕጣ ፈንታ በራሱ እጅ የሚቀረጽበትን ዕድል 
የሚያጎናጽፈው ነው ። 

ሀገራዊ ሰላም በእያንዳንዱ ዜጋ  ነፍስ ፣መንፈስ 
እና አዕምሮ ላይ በጻፍናቸው ባህላዊ ፣ መንፈሳዊ /
ሃይማኖታዊ እና ምሁራዊ የሰላም እውቀት የሚሰላ 
ነው ። ለዚህ ደግሞ በዋነኛነት ሰላማዊ ማኅበረሰብ 
ለመፍጠር የቤተሰብ እና የማኅበረሰብ፣ የሃይማኖት 
እና የትምህርት ተቋማት ኃላፊነት ከሁሉም 
በላይ የላቀ ነው ። ከዚህ የተነሳ ሰላሙ ዳግም 
ከእጁ እንዳይወጣ የሰላሙ ባለቤት ሆኖ ከፍ ባለ 
ቁርጠኝነት ሊንቀሳቀስ ይገባል ።  ማኅበረሰቡ ሰላምን 
በማስፈን ሂደት ላይ እያደረገ ያለውን ተሳትፎ 
አጠናክሮ በመቀጠል የሚጠበቅበትን ኃላፊነት 
ሊወጣ ይገባል።   ይህም አሁን ካለው ሰላም አንጻር 
በቀጣይ የበለጠ ውጤታማ እንደሚሆን ፤ በዚህም 
ዜጎች የለውጡን ትሩፋት የሚያጣጥሙበትን ዕድል 
የሚፈጥር ይሆናል።

ለአንድ ሀገር ሁሉን አቀፍ ነጻነትና ሉዓላዊነት እውን መሆን በርካታ ምክንያቶች ሊጠቀሱ ይችላሉ። 
ኢኮኖሚያዊ ጉዳይ፣ ማህበራዊ ሁነት፣ ሳይንስና ቴክኖሎጂያዊ ክስተት፣… እየተባሉ ሊዘረዘሩም ይችላሉ። 
ከእነዚህ ሁሉ በተለየ መልኩ የሚገለጽ አንድ ጉዳይ ግን አለ። ይሄም የሀገር መከላከያ ኃይል።

ይሄ ተቋምና ኃይል ደግሞ ለአንድ ሀገር ከፍ ያለ የነጻነት ገጽ፤ የሉዓላዊነት መልክ ያለው አበርክቶ እንደ 
ሌሎች መስኮች የሚታይ አይደለም። ምክንያቱም ዘርፉ ኢኮኖሚንም፣ ቴክኖሎጂንም፣ የሰው ኃይልንም 
የሚፈልግ ብቻ ሳይሆን፤ ስለ ሀገር ክብር፣ ሉዓላዊነትና ነጻነት ሲባል የሕይወት መስዋዕትነትንም የሚጠይቅ 
ነው።

ዛሬ ላይ ሀገራት “ኃያል” የመባላቸው ምስጢርም፣ ያላቸው የኢኮኖሚ ከፍታ፤ የቴክኖሎጂ እምርታ ብቻ 
አይደለም። በዚሁ ልክ የተገነባ የመከላከያ እና የደህንነት አቅማቸውም ጭምር ከፊት ተሰልፎ የሚገለጽ 
እንጂ። እነ አሜሪካ ኃያል ቢባሉ፤ እነ ቻይና አስፈሪ ሆነው ቢወጡ፤ እነ ሩሲያ ፈርጣማነታቸው ተደጋግሞ 
ቢገለጥ፤… ሁሉም ከኢኮኖሚና ቴክኖሎጂ አቅማቸው ባሻገር የሚታይ የመከላከያ አቅም በመገንባታቸው 
ነው።

ይሄ የመከላከያ እና ደህንነት አቅማቸው ታዲያ በስም ብቻ የሚገለጽ አይደለም። ይልቁንም ከፍ ያለ 
የሰው ኃይልን ያቀፈ፤ በቴክኖሎጂ የተደራጀና ራሱም የቴክኖሎጂ ማዕከል ሆኖ የሚገለጥ ነው። በተመሳሳይ 
ከፍ ያለ የኢኮኖሚ አቅምን የሚፈልግ ብቻ ሳይሆን ኢኮኖሚያዊ ፋይዳም ያለው ሆኖ የተገነባ፤ እየተገነባም 
ያለ ነው።

ለዚህም ነው ሀገራት ነጻነት እና ሉዓላዊነታቸው ከትናንት እስከ ዛሬ ጸንቶ የመዝለቁ ምስጢር፤ የነገ 
ዋስትናም ሊኖረው የመቻሉ እውነትን ሊያረጋግጡ ከሚችሉ ጉዳዮች አንዱ የመከላከያና ደህንነት አቅምና 
አቋማቸው ተደርጎ የሚወሰደው። ለዚህም ነው ሀገራት የመከላከያ እና ደህንነት ተቋሞቻቸውን በማዘመን፣ 
በማደራጀትና በማላቅ ተግባር ላይ ተጠምደው መታየታቸው።

ኢትዮጵያም እንደ ሀገር፤ ያውም ከፍ ያለ የነጻነትና ሉዓላዊነት ታሪክ እንዳላት፣ ያልተቆራረጠ ሥርዓተ 
መንግሥት አጽንታ እንደኖረች ታላቅ ሀገር፤ ይሄንን ታሪክና ታላቅነቷን የሚመጥን የመከላከያ እና የደህንነት 
ኃይል እውን ለማድረግ እየተጋች ትገኛለች። በዚህ ረገድ፣ ከጥንት እስከ ዛሬ ለነጻነትና ሉዓላዊነቷ ሲሉ 
የተዋደቁላት፤ ስለ ክብሯ የሞቱላት አያሌ ጀግኖችን ያፈራች ሀገር በመሆኗም ነው በዘመናት ጉዞዋ ውስጥ 
ነጻና ሉዓላዊት ሆና የመዝለቅ ታሪኳን ሳታደበዝዝ የኖረችው።

ይሄን ታሪኳን የበለጠ ለማጽናት ሲባልም፣ ከ116 ዓመት የተሻገረ የኢትዮጵያን መከላከያ ኃይል ዘመናዊ 
እና የተደራጀ የማድረግ ተግባር ተከናውኗል። በዚህም እንደየዘመኑ እና ሥርዓቱ መከላከያው አደረጃጀቱ 
እየተቃኘ ዛሬ ላይ ደርሷል። ዛሬ ደግሞ የመከላከያው ሌላ ገጽ፤ ሌላ ቁመና፣ ሌላ አቅምና አቋም ይፈልጋል።

ይሄን ታሳቢ በማድረግም እንደ ሀገር በተለይም ከለውጡ ማግስት ዘርፈ ብዙ ሥራዎች ተከናውነዋል። 
የአደረጃጀትና የተቋም ሪፎርምም ተፈጥሯል። ዘመኑን በሚመጥን መልኩም የምድር፣ የአየር፣ የባሕር እና 
የሳይበር አውዶች ተፈጥረውለትም ተዋቅሯል። ይሄን አወቃቀር ለመተግበር የሚያስችል የቴክኖሎጂ አቅም 
እንዲፈጠር፤ የባህር መዳረሻም እንዲኖር ተሠርቷል፤ እየተሠራም ይገኛል።

በተለይ ከለውጡ ማግስት የተካሄደውን ተቋማዊ ሪፎርም ተከትሎ፣ ዘርፉን በሰው ኃይል የማደራጀት፣ 
በቴክኖሎጂ እንዲደገፍ በማድረግ፣ የሰው ኃይሉንም በሥልጠና በማብቃት እና ሌሎችም መከላከያና 
ደህንነቱን ከፍ ብሎ እንዲገለጥና ዘመኑን የሚመጥን ቁመና እንዲኖረው የሚያስችሉ ተግባራት ሲከናወኑ 
ቆይተዋል፤ እየተከናወኑም ይገኛል።

ይሄው ተግባር ተጠናክሮ የቀጠለ ሲሆን፤ ከሰሞኑ የታዩ ሁነቶችም መከላከያውን ዘመኑን የሚመጥን 
አቋምና ቁመና እንዲላበስ የሚያደርጉ የቴክኖሎጂ አቅም እንዲኖረው ብቻ ሳይሆን፤ የዘርፉ ቴክኖሎጂዎችን 
በራሱ አቅም እንዲያደራጅ፤ የሰው ኃይሉም ብቁ እና ጤናማ ሆኖ እንዲሰለፍ የሚያደርጉ የሥልጠና እና 
የጤና ማዕከላት ግንባታ ተግባራት መከናወናቸውን የሚያረጋግጡ ናቸው።

በአንድ ሀገር ያለ የመከላከያ እና ደህንነት ኃይል ደግሞ ጠንካራ ተቋማዊ አደረጃጀት ከፈጠረ፤ ቴክኖሎጂን 
የሚያውቅ፣ የሚያፈልቅና የሚጠቀም እንዲሁም ብቁና ጤናማ በሆነ የሰው ኃይል ከተደራጀ፤ ዘመኑን 
የሚመስሉ የቴክኖሎጂ ውጤቶችን መታጠቅና መጠቀም ከቻለ፤… ለሀገር ነጻነትና ሉዓላዊነት መጠበቅ 
የሚኖረው ሚና ከፍ ያለ ነው። ይሄን መሰል ተቋምና ኃይል መገንባት መቻልም እንደ መንግሥት የሀገርን 
የተሟላ ነጻነትና ሉዓላዊነት የማፅናት ከፍ ያለ መሻት መገለጫዎች ናቸው!

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ወረዳ 06
የቤት ቁጥር 319

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

 wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  



ሀገራችን ሶስተኛዋን ሳተላይት ወደ ሕዋ 
ለማምጠቅ በዝግጅት ላይ መሆኗ ሰሞኑን 
በሕዝብ ተወካዮች ምክር ቤት ይፋ 

ማድረጉ ለዛሬው መጣጥፌ መነሻ ሆኖኛል። በ21ኛው 
መቶ ክፍለ ዘመን ሕይወት፣ ኑሮ፣ ትምህርት ፣ ምርምር 
፣ ልማት ፣ እድገት ፣ ብልፅግና ያለ ኢንፎርሜሽን 
ኮሙዩኒኬሽን እና ያለ እስፔስ ሳይንስ ቴክኖሎጂ 
ሊታሰብ አይችልም:: በእነ ግብፅ ናይል ሳትም ሆነ አረብ 
ሳትና ሌሎች ሳተላይት ላይ ጥገኛ ሆኖ ቅኝ ያልተገዛች 
ሀገር ብሎ መመጻደቅ ልግጫ ነው የሚሆነው:: 
በነገራችን ላይ ኢትዮጵያ ሦስተኛዋን ሳተላይት ወደ ሕዋ 
ለማምጠቅ በዝግጅት ላይ መሆኗን የሀገሪቱ ሕዋ ሳይንስ 
እና ቴክኖሎጂ ኢንስቲትዩት በዚያ ሰሞን ማስታወቁ ፤ 
ለዛሬው መጣጥፌ እርሾ ሆኗል።

ETRSS-2 ተብላ የምትጠራው ሦስተኛዋ ሳተላይት 
ከዚህ ቀደም እንደመጠቁት ሳተላይቶች ሁሉ የመሬት 
ምልከታ ታደርጋለች ። ሳተላይቷ ከሌሎቹ የተሻለ 
የምስል ጥራት እንደምትልክም ይጠበቃል። ኢትዮጵያ 
ከዚህ ቀደም ETRSS-1 እና ET-Smart-RSS የተሰኙ 
ሳተላይቶችን ማምጠቋ የሚታወስ ነው። ከሦስት ዓመት 
በፊት የመጠቀችው ሳተላይት በሕዋ ላይ የመቆየት 
እድሜዋ 2 ዓመት ተኩል ቢሆንም ፣ እስካሁን ድረስ 
አገልግሎት እየሰጠች እንደሆነ ፤ ሁለተኛዋ ሳተላይት 
ግን በ6 ወሯ ገደማ እድሜዋን ጨርሳ አልፋለች ይለናል 
ቢቢሲ በዘገባው።

ኢትዮጵያ በታሪኳ የመጀመሪያ የሆነችውን 
ETRSS-01 ሳተላይት ከቻይና የሳተላይት 
ማስወንጨፊያ ጣቢያ ወደ ሕዋ የላከችው ከሦስት 
ዓመት በፊት ነበር። ሳተላይቷ ለግብርና፣ ለማዕድን፣ 
ለአካባቢ ጥበቃ፣ ለአየር ንብረት ጥበቃ እና ለመልከዓ 
ምድር ጥናት የመረጃ አገልግሎትን እስካሁን ድረስ 
እየሰጠች ትገኛለች። ሳተላይቷ በቻይና መንግሥት 
የተገነባች ሲሆን፣ በግንባታው ሂደትም በርካታ 
ኢትዮጵያውያን ባለሙያዎች ከቻይና አጋሮቻቸው ጎን 
ተሰልፈው ከፍተኛ አስተዋጽኦ ማበርከታቸውን ከሕዋ 
ሳይንስ እና ቴክኖሎጂ ኢንስቲትዩት የተገኘ መረጃ 
ያወሳል። ሦስተኛዋ ሳተላይት ለመገንባት ዝግጅት 
እየተደረገ ነው። የመጀመሪያዋ ኢትዮጵያ ሳተላይት 
ከቻይና በልገሳ በተገኘ 6 ሚሊዮን ዶላር እንደተገናባች 
እና በአጠቃላይ 210 ሚሊየን እንደፈጀች በወቅቱ 
ተገልጾ ነበር።

ሦስተኛውን ሳተላይት ለማምጠቅ ያስፈለገበት 
ምክንያት የአገልግሎት እድሜዋን አልፋ እስካሁን 
አገልግሎት በመስጠት ላይ ያለችውን ሳተላይት 
ለመተካት መሆኑ ኢንስቲትዩቱ ይገልጻል። ይህንንም 
ዕቅድ ለማሳካት የመጀመሪያ ደረጃ ጥናት መካሄዱን 
እና ለግንባታው የሚያስፈልገው ዝግጅትም እየተደረገ 
ነው። የተሻለ የምስል ጥራት ትልካለች የተባለችውን 
ET-Smart-RSS ሳተላይት ለማምጠቅ ዝግጅት 
እየተደረገ ነው። ከዚህ ቀደም የመጠቁ ሳተላይቶች 
ለአካባቢ ጥበቃ፣ ለግብርና እና ለከተሞች ልማት 
እንዲሁም ለሌሎች ተቋማት ሥራ ጠቃሚ የሆኑ 
የተለያዩ ምስሎችን ልከዋል። 

ኢትዮጵያ የራሷን ሳተላይት ከማምጠቋ በፊት 
እነዚህን መረጃዎች ሳተላይት አምጥቀው ፎቶ 
ከሚያስነሱ ሀገሮች በመግዛት ትጠቀም ነበር። በዚህም 
ሳቢያ የሳተላይት መረጃውን ለመግዛትም በዓመት 250 
ሚሊየን ብር ስታወጣ የቆየች ሲሆን ይህም ከዓመት 

ዓመት ይጨምር እንደነበር የዘርፉ ባለሙያዎች 
ከዓመታት በፊት የተሠራ ጥናትን በመጥቀስ ይናገራሉ። 
አፍሪካ ውስጥ ካሉ ሀገራት በሕዋ ጥናት ናይጄሪያ፣ 
ደቡብ አፍሪካ፣ አልጄሪያ እና ግብፅ ጥሩ ስም መገንባት 
የቻሉ ሲሆን ኢትዮጵያ ግን ከእነርሱ አንጻር ገና ጀማሪ 
ናት።

የሕዋ ጥናት በዓለም ላይ በፍጥነት እየዘመኑ ካሉ 
ዘርፎች መካከል ይጠቀሳል። የሰው ልጅ እስከሚኖርባት 
ምድር ተጨማሪ መረጃዎችን ለማግኘት ካለው ፍላጎት 
ባሻገር ሕዋን አብጠርጥሮ ለማወቅ ጥረት እያደረገ ነው። 
ለዚህ ደግሞ ሳተላይቶች ዋነኛ መሳሪያዎቹ ናቸው። 
ከህዋ ላይ በመሆን መሬትን ማሰስ የመሬት ምልከታ 
ሳተላይት ተግባር ነው። ሳተላይቱ መረጃ ሲሰበስብ ይህ 
ቀረህ አይባለውም። ከግዙፍ ክንውኖች እስከ ጥቃቅን 
እንቅስቃሴዎች ይመዘግባል።

እንደ ባለሙያዎች አባባል ሳተላይቱ ዘርፈ 
ብዙ ጠቀሜታ አለው። የአየር ንብረት ለውጥን 
ለመቆጣጠር፣ የተፈጥሮ አደጋዎች ከመድረሳቸው 
በፊት አስቀድሞ ለመተንበይ፣ ደኅንነትን ለመጠበቅ 
እና ለሌላም ይውላል። የአየር ንብረት ለውጥ የመላው 
ዓለም ስጋት በሆነበት በዚህ ዘመን፤ አንዳች ተፈጥሯዊ 
አደጋ ከመድረሱ በፊት አስቀድሞ መረጃ ማግኘት 
የበርካቶችን ሕይወት ለመታደግ ያስችላል።

ለአብነትም በአንድ አካባቢ ያሉ የዛፎችን ቁጥር፣ 
የአየር ንብረት ለውጥ እና ሌሎች መረጃዎች ከተሰበቡ 
በኋላ እንደ ጎርፍ ያሉ አደጋዎች ከመከሰታቸው በፊት 
መተንበይ የሚቻልበት ዕድል አለ። ግብርና ቀዳሚ 
መተዳደሪያ በሆነባቸው እንደ ኢትዮጵያ ባሉ ሀገራት 
የቱ አካባቢ ምርታማ ነው? የአየር ንብረት ለውጥ 
ሊኖር ይችላል? የሚሉ ጥያቄዎች በቀላሉ ለመመለስ 
የሳተላይት መረጃ አስተማማኝ ና አስፈላጊ ነው።

አንድ የግብርና አካባቢን የሚያሳይ የሳተላይት 
ፎቶግራፍ ስለ እርሻ መሬቱ ፣ ስለ ውሃው፣ ስለ አፈሩ 
ዝርዝር መረጃ ይሰጣል። መረጃዎቹን በመጠቀም 
ምርታማ የሆኑ አካባቢዎችን መለየት እና የሚገኘውን 
የምርት መጠን በትክክል ማወቅም ይቻላል። 
በተጨማሪም ኢንዱስትሪዎች ሲስፋፉ ፋብሪካዎች 
የት መገንባት አለባቸው? ለሚለው ጥያቄ ከሳተላይት 
የሚገኙ መረጃዎች ጠቃሚ ናቸው።

ሳተላይት ማምጠቅ ብዙ ትርጉምና አንድምታ 
እንዳለውና በሳይንስና ቴክኖሎጂ ያደጉ ሀገራት የዕድገት 
ሚስጥርም መነሻው ይህ ነው። ይህ ጅምር ለኢትዮጵያ 
ዕድገት ትልቅ ትርጉም አለው ይላሉ የዘርፉ ልሒቃን። 
በዜጎችና ምሁራን ዘንድም አዲስ ነገር ለመፍጠር 
ትልቅ መነሳሳት ይሆናል። የምትመጥቀው ሳተላይቷ 
ለከተማ እና ገጠር መሬት አስተዳደር፣ ማህበራዊ 
ጉዳዮች፣ ሕዝብ አሰፋፈር፣ ምርጫና ሕዝብ ቆጠራ፣ 
ለማህበረሰብ ልማቶችና ተያያዥ ጉዳዮች መረጃ 
ለመሰብሰብ ትልቅ ድርሻ ይኖራታል። በድንበር አካባቢ 
የሚስተዋሉ ተላላፊ ወንጀሎች፣ ሕገ ወጥ የመሣሪያ 
ዝውውርና ድንበር ተሻጋሪ ወንጀሎችን ለመከላከል 
በሀገሪቱ የሚከናወኑ ታላላቅ የልማት አውታሮችን 
ለመጠበቅና ከጥቃት ለመከላከልም አበርክቶዋ የጎላ 
ነው።

ማዕድናት፣ መሬት፣ ውሃና ሌሎች የተፈጥሮ 
ሀብቶች አጠቃቀም፣ የገጠርና የከተማ መሬት አያያዝና 
አጠቃቀምና ፍትሃዊ አሠራርን መሠረት ለማስያዝ 
ብሎም አዳዲስ ፖሊሲዎችን ለማርቀቅም ከሳተላይት 

የሚገኘው መረጃ የላቀ ሚና አለው። እንደ ዘርፉ 
ምሁራን ገለፃ፤ አሁን ባለው ጅምር ኢትዮጵያ በስፔስ 
አስተዳደር ሥርዓት ውስጥ በቀላሉ ትገባለች። ይህም 
በዓለም አቀፍ ሕግ ላይ የመወሰንና የመደራደር 
ሚና ይኖራታል። ኢትዮጵያ የሌሎች ሀገራት መረጃ 
ስለሚኖራት በመተባበርና በመከባበር እንድትሠራ 
ያግዛታል። ሉዓላዊ ሀገራትን መብት እንዳይጣስም 
ሌሎች ሀገራትም በኢትዮጵያ የውስጥ ጉዳይ ጣልቃ 
እንዳይገቡ ከማገዙ ባሻገር የመደራደር አቅም 
ስለሚፈጥርላት ተሰሚነቷ ይጨምራል። 

ሀገራችን በሚቀጥሉት 15 ዓመታት የሳታላይቶቿን 
ቁጥር 11 ለማድረስ አበክራ በመሥራት ላይ መሆኗን 
ከኢንስቲትዩቱ ከመስማት በላይ ለዚህ ትውልድ 
ልብን በሀሴት የሚሞላ ምን ብስራት አለ !? ይሁንና 
ሀገራችን ከ3ና 4ሺህ ዓመታት በፊት በህዋ ምርምር 
ዘርፍ የዛሬዎቹን ልዕለ ኃያላን ከፊት ሆና ስትመራ 
እንደነበር የጥንት ብራና መጻሕፍትና ስንክ ሳሮች ዋቢ 
ከመሆናቸው ባሻገር ዓለም አቀፉ የአስትሮኖሚ ሕብረት 
በሀገራችን ልዕልት፣ ንግሥትና ንጉሥ ስም ሕብረ 
ከዋክብት constellations መሰየሙን ስንቶቻችን 
ይሆን የምናውቀው!? ስለ ቀደምት ኢትዮጵያውያን 
የሥነ - ፈለክ / የሕዋ / እውቀትና በዘመን አቆጣጠር 
ምን ያህል የተራቀቁ እንደነበሩ በማስረጃ የሚተነትነው 
የሮዳስ ታደሰና ጌትነት ፈለቀ (ሁሉም ፒ ኤች ዲ 
ሰርተዋል):: በጋራ በደረሱቱ ፤ “አንድሮሜዳ” መጽሐፍ 
5ኛ ዕትም ላይ ፤”… ከጥንት ጀምሮ እስከ ዛሬ ያሉ 
የውጭው ዓለም ታሪክ ፀሐፊዎች …ʿ ጥንታዊ ዘር ʾ 
በመባል የምትታወቀውን ኢትዮጵያን … አውሮፓና 
እስያ ባልሰለጠኑበት ዘመን …ፍልስፍና፣ ሥነ ጽሑፍ 
፣ ሒሳብ ፣ ግብርና ፣ ሕክምና ፣ የክዋክብት ጥናት … 
የኢትዮጵያውያን ነባር ሀገር በቀል እውቀቶች እንደነበሩ 
ተናግረዋል::… ” ይህ ቀደምት ኢትዮጵያውያን ለሥነ 
ፈለክ የማይናወጥ መሠረት እንደነበራቸው ያረጋግጣል::

ይሁንና ሀገራችን ከ3ና 4ሺህ ዓመታት በፊት 
በህዋ ምርምር ዘርፍ የዛሬዎቹን ልዕለ ኃያላን ከፊት 
ሆና ስትመራ እንደነበር የጥንት ብራና መጻሕፍትና 
ስንክ ሳሮች ዋቢ ከመሆናቸው ባሻገር ዓለም 
አቀፉ የአስትሮኖሚ ሕብረት በሀገራችን ልዕልት ፣ 
ንግሥትና ንጉሥ ስም ሕብረ ከዋክብት constella-
tions መሰየሙን ስንቶቻችን ይሆን የምናውቀው!? 
ስለ ቀደምት ኢትዮጵያውያን የሥነ – ፈለክ / የሕዋ 
/ እውቀትና በዘመን አቆጣጠር ምን ያህል የተራቀቁ 
እንደነበሩ በማስረጃ የሚተነትነው የሮዳስ ታደሰና 
ጌትነት ፈለቀ (ሁሉም ፒ ኤች ዲ ሰርተዋል):: በጋራ 
በደረሱቱ ፤ “ አንድሮሜዳ ” መፅሐፍ 5ኛ ዕትም ላይ ፤”… 
ከጥንት ጀምሮ እስከ ዛሬ ያሉ የውጭው ዓለም ታሪክ 
ፀሐፊዎች … ʿጥንታዊ ዘርʾ  በመባል የምትታወቀውን 
ኢትዮጵያን … አውሮፓና እስያ ባልሰለጠኑበት ዘመን …
ፍልስፍና፣ ሥነ ጽሑፍ ፣ ሒሳብ ፣ ግብርና ፣ ሕክምና ፣ 
የክዋክብት ጥናት …የኢትዮጵያውያን ነባር ሀገር በቀል 
እውቀቶች እንደነበሩ ተናግረዋል::… ” ይህ ቀደምት 
ኢትዮጵያውያን ለሥነ ፈለክ የማይናወጥ መሠረት 
እንደነበራቸው ያረጋግጣል::

በሌላ በኩል ኢትዮጵያ የጥንት ስልጣኔ 
ባለቤት መሆኗን እና ለሥነ – ፈለክ ምርምር 
ወረት፣ መነሻ እንደነበራት የሚያረጋግጡ የቀደምት 
ሊቃውንት እማኝነት ከፍ ሲል በተገለፀው መጽሐፍ 
እንደሚከተለው ተዘግቧል:: “60 ዓመት ቅድመ ልደት 

ክርስቶስ የነበረው ዲዎዶርስ ሴኩለስ የተባለ የታሪክ 
ሊቅ ‘ አውሮፓውያን ኋላ ቀር እድገት አኗኗር ላይ 
በነበሩበት ወቅት ኢትዮጵያ ታላቅ ስልጣኔ ላይ የነበረች 
…ኢትዮጵያውያን ለግብጻውያን ስልጣኔ ያስጀመሩና 
እስከ ሕንድ ድረስ የገዙ ናቸው::

‘… በ700 ዓ.ም የነበረው የቤዛንታይኑ እስቲፋንስ 
ባካሄደው ጥልቅ ጥናት ‘ ኢትዮጵያ መሬታችን ላይ 
የተመሰረተች የመጀመሪያ ሀገር ናት ‘ ሲል አርኖልድ 
ኸርማን ሉድዊግ የተባለ የጀርመናዊ የታሪክ ፀሐፊ 
ደግሞ ‘ ኢትዮጵያን የመሰለ ጥንታዊ ሀገር ወዴት 
ይገኛል!? ‘ ሲል ይሞግታል … ከ800 ዓመት ክርስቶስ 
ልደት በፊት የኖረው ሆሜር አሊያድና እና ኦዲሴይ 
በተባሉ ዘመን ተሻጋሪ ሥራዎቹ ኢትዮጵያውያን ‘ እስከ 
መሬት ጫፍ ድረስ የሚኖሩና ከአምላክ ጋር ቅርበት 
ያላቸው ‘ በማለት ይገልጻቸዋል::

የታሪክ አባት በመባል የሚታወቀው ሔሮዶቶስ 
ኢትዮጵያውያንን ‘ከሰሐራ በታች የሚኖሩ፣ ጥቁር ቆዳ 
ያላቸው …ብልሆች፣ በዓላቶቻቸውና ሀሴታቸውም 
ሳይቀር አማልክትን ስለሚያስደስት የአማልክት 
አምላክ እየሄደ በዓላቱን በደስታ አብሯቸው ያሳልፋል 
‘ ብሏል:: …ዲዮዶር የተባለ የሮም ፀሐፊ ደግሞ 
‘ከግብፅ በፊት ስልጡንና ገናና ነበረች:: ግብፅን ቀኝ 
ገዝታ 18 የኢትዮጵያ ነገሥታት ተፈራርቀውባታል:: …’ 
ይላል:: “መጽሐፉ ሀገራችን የጥንታዊ ስልጣኔ ባለቤት 
መሆኗን በአደባባይ ካስመሰከረ በኋላ በዓለም አቀፉ 
የአስትሮኖሚ ሕብረት የተሰጣትን ቦታ ይተነትናል :: 
“…ሕብረ ከዋክብት constellations ማለት በሰማይ 
ላይ የሆነ ዓይነት ቅርፅ የሚሰራ የከዋክብት ስብስብ 
ሲሆን ቅርጹም ከማይቶሎጂ ጋር በተያያዘ መልኩ 
የሰው፣ የእንስሳት ወይም ሕይወት የሌለው ነገር ሆኖ 
ሊገለጽ ይችላል::…ዓለም አቀፉ የአስትሮኖሚ ሕብረት 
በ1930 ዓ.ም ከ88 ሕብራተ ከዋክብት ውስጥ ሶስቱን 
ማለትም አንድሮሜዳን ፣ ካሲዮፕያንና ሴፌውስን 
በኢትዮጵያውያን ስም መዝግቧል:: … አንድሮሜዳ 
የኢትዮጵያ ልዕልት ስትሆን ፤ ካሲዮፕያን ደግሞ 
የኢትዮጵያ ንግሥት ናት:: ሴፌውስ ደግሞ የኢትዮጵያ 
ንጉሥ ነው :: …”

ለስነ ፈለክ አርፋጅም ፣ ኮራጅም አይደለንም:: 
አልፋ ነን:: ለ4 ሺህ ዓመታት ተዳፍኖ የነበርን ፍም 
በETRSS – 1 ሳተላይት እፍ ብለን አፈገግነው እንጂ:: 
ከፍ ብለን እንደተመለከትነው በህዋ ጥበብ ፣ እውቀት 
ከበኩራን ተርታ ተሰላፊ ነበርን:: ለእልፍ አእላፍ 
ዓመታት የተጠናወተን አፍርሶ ከዜሮ የመጀመር አባዜ 
ብኩርናችንን ቢያስነጥቀንም:: የአክሱም ሀውልት ፣ 
የላሊበላ ወቅር አብያተ ክርስቲያናት ፣ የፋሲል ግንብ 
፣ የጥያ ትክል ድንጋዮች ሳያፈርሱ እንዴት እንዳቆዩን 
ይገርመኛል:: 

ለነገሩ ከላይ የተዘረዘሩት ቅርሶቻችን ወይራ፣ ኮሶ፣ 
ቀረሮ፣ ግራር ቢሆን ኖሮ ገነዳድሰው፣ ቆራርጠው፣ 
ፈላልጠው፣ ሙቀዋቸው፣ ምሰሶ፣ ግርግዳ አድርገዋቸው 
ነበር:: ለዚህ ትውልድም አይቆዩትም ነበር:: ከሶስት 
ዓመት በፊት ወደ መጠቀችው ሳተላይት ስንመለስ 
ከዛ ባለ ብዙ ገድላት የእነ ሴፌውስ ትውልድ ጋር 
ድልድይ ሆና እንደገና ታገናኛለች:: መንኮራኮር ሆናም 
በምናብ በምልሰት flash back 4ሺህ ዓመት ወደ ኋላ 
ትወስደናለች::

ሻሎም ! አሜን ።

ነፃ ሃሳብ

ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ደሞ ሶስተኛ ሳተላይት !

ሳይንስና ቴክኖሎጂ  
ተጣጣፊ እና ተንቀሳቃሽ ዘመናዊ ሊስትሮ ፈጣሪው ወጣት

ወርቅነሽ ደምሰው
        
ወጣት ሙሀባ ረዲ ይባላል። በቴክኒክና ሙያ 

ተቋም በብረታብረትና ኢንጂነሪንግ  ትምህርት ዘርፍ 
ትምህርቱን ተከታትሏል። ‹‹አዲስ ባለታንከሯ ሊስትሮ›› 
የተሰኘ ዘመናዊ  የጫማ ጽዳትና ውበት (የሊስትሮ) 
ቁሳቁስን አሟልቶ  የያዘ  የፈጠራ ሥራ ባለቤት ነው። 
ይህ የፈጠራ ሥራ የጫማ ማሳመርን /የሊስትሮ ሥራን / 
በዘመናዊ መንገድ  ለማከናወን  የሚያስፈልጉ ነገሮችን  
በሙሉ ያሟላ ከመሆኑ ባሻገር የመንገድ መሠረተ 
ልማት እንዳይበላሽ አስተዋጽኦ ያበረክታል። 

የሊስትሮ ሥራ ለብዙ ዜጎች የሥራ እድል የፈጠረ 
መሆኑን ጠቅሶ፣ ሥራው ግን የመንገድ መሠረተ 
ልማት እንዲበላሽ ከሚያደርጉት ምክንያቶች መካከል 
ተጠቃሽ  እንደሆነ ወጣት ሙሀባ ይናገራል። አንድ 
ሊስትሮ በየቀኑ እስከ 36 ሊትር ውሃ  ስለሚጠቀምና 
ውሃም በመንገድ ላይ ስለሚያፈስ  መንገዱ እንዲበላሽ  
ያደርጋል። በመኪናና  በሌሎች  ምክንያቶች 
ከሚበላሸው  መንገድ ባልተናነሰ በሊስትሮ ሥራ 
ወቅትም መንገድ የሚበላሽበት ሁኔታ ይፈጥራል። 
መንገዱ የሚፈለገውን ጥቅም ሳይሰጥ ቶሎ እንዲበላሽ 
ምክንያት እየሆነ ነው ሲል ያስረዳል። 

ወጣት ሙሀባ እንደሚለው፤ አንድ ሊስትሮ አነሰ 
ከተባለ ሁለት ካሬ ሜትር ቦታ ሊይዝ ይችላል። ሥራው 
ደግሞ በአብዛኛው በመንገድ አካል ላይ የሚከናወን 
ነው፤ ሥራው የሚካሄድበት  የመንገድ አካል የሆነ 
ቦታ በየቀኑ ውሃ ስለሚደፋበት ውሃ ይጠግብና ማበጥ 
ይጀምራል። ይህም የመንገድ ላይ ንጣፍ ከቦታው 
እንዲንቀሳቀስ ስለሚያደርገው አንዱ አንዱን እንዲነሳ 
እያደረገ እስከ መቶ ካሬ ሜትር ርቀት ድረስ ያለውን 
ንጣፍ ሊያስነሳው ይችላል። በተጨማሪም ውሃ ወደ 
ውስጥ እየሰረገ ሲመጣ መጥፎ ሽታ ይፈጥራል። ይህ 
የፈጠራ ሃሳብ ደግሞ ለእነዚህ ችግሮች መፍትሔ 
የሚሆን ነው።

በተለይ አዲስ አበባ ከተማ እየተዋበች እንደመሆኑ 
ይህን መሠረተ ልማት በመጠበቅ ረጅም ጊዜ አገልግሎት 
እንዲሰጥ  እና ከከተማ ስታንደርድ ጋር አብሮ የሚሄድ 
አሠራርን መከተል ያስፈልጋል ሲል ገልጾ፣ በሌላ በኩል 
ፈጠራው የሊስትሮ ሥራ ማንም  ሰው ዝም ብሎ 
የሚገባበት ሳይሆን  የተከበረ ሙያ እንዲሆን ለማድረግ  
ይረዳል ይላል።

‹‹አዲስ ባለታንከሯ  ሊስትሮ››  የፈጠራ ሥራ  
ጥራቱን በጠበቀ መልኩ የተሰሩ የሊስትሮ  ቁሳቁስን 
አሟልቶ የያዘም ነው። ሊስትሮዎች በሥራቸው 
እንዲተማመኑ እንደሚያስችላቸው ወጣት ሙሀባ 
ይናገራል። ሊስትሮ መሥራት የሚፈልግ ማንኛውም 
ሰው አማራጭ አጥቶ የሚገባበት ሳይሆን ሥራዬ  ብሎ  
አምኖ የሚሠራው  እንዲሆንም ያደረጋል ይላል።

የፈጠራ ሥራው፣ ተጣጣፊና ተንቀሳቃሽ በመሆኑ  
በቀላሉ ከቦታ ወደ ቦታ ማንቀሳቀስና ማዘዋወር  
ይቻላል። ወደጎን  61 ሳንቲሜትር ስፋት ያለው 
ሲሆን፣ ቁመቱ ደግሞ 2ሜትር ነው፤ 60 ሳንቲሜትር 
ወደፊት የጥላ ከለለ አለው። መቀመጫም አለው። 
የመቀመጫው ከፍታ 12 በ30 ሳንቲ ሜትር ሲሆን፤ 
ስፋቱም 20 ሳንቲሜትር ነው። በተጨማሪም የውሃ 
ማፍሰሻ ታንከር፣ የሊስትሮ  እቃዎች (ብሮሾችና 
ሌሎች) ፣ የልብስ ማስቀመጫ እና የራሱ የደንብ/ 
የሥራ/ ልብስ (ዩኒፎርም)እንዲኖረው ተደርጎ የተሠራ 
ነው። 

በአሁኑ ወቅት በአዲስ አበባ ከተማ እየተካሄደ ያለው 
የኮሪደር ልማት አብሮት የሚሄድና እሱን  የሚመጥን 
የሊስትሮ አገልግሎት መስጠትን እንደሚፈልግ 
ተናግሮ፣  ይህ የፈጠራ ሥራ ደግሞ በትክክል አብሮ 
የሚሄድና፤ ዘመናዊ የሊስትሮ አገልግሎት ለመስጠት 
የሚያስችል እንደሆነ አስታውቋል።

ሙሀባ፤ በከተማዋ በሚሰጡ የሊስትሮ  
አገልግሎቶች  ላይ ጥናት  ማድረጉንም ይናገራል። 
በጥናቱም ሥራ ላይ ያለው የሊስትሮ አሠራር አሮጌ 
መንገዶች እንዲበላሹ ምክንያት የሚሆን ብቻ 
አይደለም፤ አዲስ መንገዶችን ጭምር ለማበላሸት 

እንደሚችሉም ይገልጻል።  አዲሱ የፈጠራ ሥራ 
መንገዶችን ይታደጋል፤  መንገዱ ሳይጎዳ ከተማዋን 
ስታንደርድ በጠበቀ መልኩ  የሊስትሮ ሥራ ለመሥራት  
ይመቻል ብሏል።

በአንዳንድ የከተማ ቦታዎች በተለያዩ ድርጅቶች 
የተሠሩ ማስታወቂያ የተለጠፈባቸው የሊስትሮ 
ሥራ የሚካሄድባቸው ግንባታዎች፣ ለባለሊስትሮው 
ጥቅም ሊሰጡ ቢችሉም መንገዱን ግን እያፈረሱ 
ነው ሲል ይጠቁማል። የመንገዱም ሆነ የከተማዋን 
ጽዳትና ውበት በጠበቀ መልኩ ሥራው እንዲቀጥል 
ከተፈለገ ደግሞ ዘመናዊ ሥራ ማምጣት ያስፈልጋል 
ሲል አስገንዝቦ፣ ይህን ከግንዛቤ በማስገባት የፈጠራ 
ሥራውን መሥራቱን ይናገራል።

‹‹የፈጠራ ሥራው ከአልሙኒየም እና ከብረት 
የተሠራ ሲሆን ለሊስትሮ የሚያስፈልጉ ሙሉ 
እቃዎችንም እንዲይዝ ተደርጓል። የሊስትሮ ሥራ እንደ 
ሌሎቹ (የጸጉር እና መሰል) የሥራ  ዘርፎች ዘመናዊና 
የውበትና የጽዳት ማሰልጠኛ ተቋም ኖሮት ሊሠራ 
የሚችል እንዲሆን እፈልጋለሁ።›› ያለው ሙሀባ፣ 
‹‹በርግጥ ሥራው ቀላል ቢሆንም በባለሙያ ቢሰጥ 
ከከተማ ስታንደርድ ጋር አብሮ የሚሄድ ስልጡን 
የሊስትሮ ባለሙያ እንዲኖር ያስችላል›› ይላል።

ሙሀባ እንዳብራራው፤ የፈጠራ ሥራው ስምንት 
ዓይነት ዲዛይኖች አሉት። ከእነዚህ ውስጥ ሦስቱ  
ከመጀመሪያ እስከ ሦስተኛ ያሉት በፕሮቶታይፕ ደረጃ 
ተሰርተዋል። ዲዛይኑ ሲዘጋጅ ከከፍተኛ እስከ ዝቅተኛ 
ቦታዎች ላይ መቀመጥ እንዲችል ተደርጎ ነው፤  ሁሉንም 
ደረጃዎች የሚይዝ ከሆነ የሚፈለገውን አገልግሎት 
በሚፈለገው ቦታ ለመስጠት በእጅጉ አመቺ ይሆናል። 

የፈጠራ ሥራውን በቅርቡ በሚሊኒየም አዳራሽ 
በተካሄደው በ‹‹ኢትዮጵያ ታምርት ንቅናቄ›› ኤክስፖ 
ላይ አቅርቦት ብዙ ሰዎች እንደወደዱትና ጥሩ 
ግብዓት የሚሆኑ አስተያየቶች  እንዳገኙበትም  ሙሀባ 
ተናግሯል፤ በዘርፉ የሚመለከታቸው አካላትም እንዲሁ 
ሥራውን በጣም እንደወደዱት እና እሱ ያላያቸውን 
ገንቢ አስተያየቶች  እንደሰጡትም  አመላክቷል።

ከአዲስ አበባ ጽዳትና ውበት ቢሮ  የሚመለከታቸው 
አካላት የፈጠራ  ሥራውን አይተው አብረውት 
ለመሥራት ፈቃደኛ መሆናቸውን እንደገለጹለትም 
ነው ሙሀባ የሚናገረው። ‹ብድር አግኝተህ የምትሠራ 
ከሆነ አሁን ቦታውን ለመፍቀድ ዝግጁ ነን› እንዳሉት 
ገልጿል። አዲሱ  የፈጠራ ሥራ  ‹‹የጸዱ ኢትዮጵያን›› 
አላማ ጋር አብሮ የሚሄድ መሆኑን ጠቅሶ፣ በሰዎች 
መጎብኘቱ እንዳበረታተውም አመልክቷል። ‹‹ሰው 
የሰጠኝን  አቀባባል ስመለከት እኔ የሰራሁት ሥራ 
እያንዳንዱ ሰው አእምሮ ውስጥ እንዳለ ነው የተሰማኝ፤ 
ይህም ተስፋዬ እንዲለመልምና ወደፊት እንዲቀጥል 
ብርታት ሆኖኛል፤ ስፖንሰር የሚያደርጉ ድርጅቶችንም 
ማግኘት አስችሎኛል›› ይላል።

በውበትና ጽዳት ላይ የፈጠራ ሥራ ለመሥራት 
የያዘውን መነሻ ሃሳብ ወደ ተግባር ለመለወጥ መሥራት 
ከጀመረ ስምንት ወራት እንዳስቆጠረ ነው ሙሀባ 
የሚያስረዳው። ከሰባት ዓመት በፊትም ይህን የሊስትሮ 
ፈጠራ በሌላ ዲዛይን መሥራቱን አስታውሶ፤ ‹‹ሥራ 
በሀገራችን፣ በክልላችን፣ በወረዳችን፣ በቀበሌያችን ፣ 

በቤታችን ፣ በውስጣችን አለ››  የሚል መሪ ቃል ይዞ 
በቀላሉ አካባቢው ላይ ሥራ ማግኘት እንደሚቻል 
ለማሳየት  ሞክሮበት እንደነበር አስታውሶ፣ ተቀባይነት 
ሳያገኝ በመቅረቱ  እንደተወው ያስታወሳል። አሁን ላይ 
ጊዜው ደርሶ  የአስተሳሰብ ለውጦች በመምጣታቸው 
ዘመኑን በሚመጥን ቴክኖሎጂ አሻሽሎ በማቅረቡ  ቶሎ 
ተቀባይነት ሊያገኝ እንደቻለ  አስታውቋል።

ወጣት ሙሀባ፤ ቀደም ሲል ሌሎች ችግር ፈቺ 
የፈጠራ ሃሳቦቹን በመጠቀም አዲስ የመማሪያ ወንበር 
ፈጠራ ሰርቶ እንደነበር  ያስታውሳል። ከኤል ኬጂ 
ጀምሮ እስከ 12ኛ ክፍል ተማሪዎች የሚማሩበት እና 
አካል ጉዳተኞች ጭምር ታሳቢ ያደረጉ ዘጠኝ ዓይነት 
ዲዛይን ያላቸው አዲስ የመማሪያ ወንበሮች መሥራቱን 
ይገልጻል። ይህን ለመሥራት የተነሳሳበት ዋነኛ ምክንያት 
የትምህርት ጥራት ላይ የሚነሱ ችግሮችን ሙያው 
በሚፈቅደው መሠረት የሚጠበቅበት ለመወጣት 
በማሰብ እንደሆነ ያመላክታል። በዚህ የፈጠራ ሥራው 
ከአእምሯዊ ንብረት ጽሕፈት ቤት  የፈጠራ ባለቤትነት 
መብት ማግኘቱንም አስታውቋል ።

የፈጠራ ሥራው ካለው ተፈላጊት አንጻር ሲታይ 
በሚፈለገው ልክ ገበያ ውስጥ መግባት  እንዳልቻለም 
ይገልጻል። ለዚህ ምክንያቱ ለፈጠራ ሥራሠቀደም 
ሲል እምብዛም ትኩረት ሳይሰጠው መቆየቱ መሆኑን 
ይገልጻል። ከሁለት ዓመት ወደፊት ግን ለትምህርት 
ጥራት ትኩረት ተሰጥቶት እየተሠራ መሆኑን 
ጠቅሶ፤  የፈጠራ ሥራው ወደ ገበያው እንዲገባ 
ከሚመለከታቸው አካላት ጋር  በመሆን  እየሠራ 
መሆኑን አመላክቷል።

ሙሀባ፤ አዲሱ የፈጠራ ሥራ ከተሠራበት 
ቁሳቁስ ሁሉንም አካትቶ የያዘ በመሆኑ በዋጋ ደረጃ 
እንደየዲዛይኑ ዓይነት  የተለያየ ቢሆንም፣ አሁን ላይ  
ከ18ሺ እስከ 21ሺ ብር እንዲሸጥ ይፈልጋል። ይህ ዋጋ 
አዋጭ  ሆኖ ሳይሆን  አገልግሎት ከሰጠው በማንኛውም 
መልኩ  ገቢ ማግኘት እንደሚችል አስቦ ነው። 

ችግሩን አግኝተነዋል፤ እንዴት አድርገን ህብረተሰቡ 
ዘንድ እናድርሰው የሚለው ነው ዋናው ጉዳይ መሆን 
ያለበት። አንድ ፍሬ ከመሸጥ ከብዛት ላይ የሚገኘው 
ትርፍ ተመራጭ ነው ሲል ገልጾ፣ ‹‹በተመጣጣኝ ዋጋ 
ለህብረተሰቡ ጥቅም ላይ እንዲውል እፈልጋለሁ። 
ከአንዱ 50 ብር ከማገኝ ከብዛት ላይ ሁለት ብር ባገኝ 
እመርጣለሁ ሲል አስታውቋል። 

ዓላማው ህብረተሰቡ ሲጠቀም ማየት መሆኑን 
ጠቅሶ፣ የዚያን ጊዜ እኔም ተጠቃሚ እሆናለሁ፤ ይህ 
ካልሆነ ግን ፈጠራው ሰው ሊያደንቀው ቢችልም፤ 
ተቆልፎበት ከተቀመጠ ገበያው ውስጥ ካልገባ በከንቱ 
ይቀራል›› ሲል  ያስረዳል። 

በፈጠራው ሥራው ከተሰሩት ስምንት ዲዛይኖች 
ውስጥ ሰዎች አስተያየት እንዲሰጡበት ታስቦ  ክፍት 
የተደረጉ መኖራቸው ያነሳው ሙሀባ፤  ሰዎች ይህን 
ብታሻሽለው፤ እንዲህስ ብታደርገው በማለት የሰጡት 
አስተያየት እሱ ልብ ብሎ  ያላያቸውን እንዲመለከት 
እድል እንደፈጠሩለት አመላክቷል። 

በቀጣይም የከተማ ጽዳትና ውበት ዲዛይኑን 
በሚገባ ከገመገመ በኋላ  የተሰጠውን አስተያየት 
ጨምሮ ብዙ ሳይደክም በቀጣይ ለሚሰራው ሥራ 

እንዲያስብበትና በዚያ መልኩ እያስተካከለ ተደራሽ 
እንደሚያደርግ አስረድቷል። 

በፕሮቶታይፕ ደረጃ የቀረቡት ሦስቱ ዲዛይኖች 
ተገምግመው  በተሰጠው አስተያየት መሠረት የተወሰኑ 
ነገሮች ጨምሮ ለገበያ ማቅረብ እንደሚችል ጠቅሶ፤ 
የተቀሩት ክፍት የተደረጉት ዲዛይኖች ደግሞ በከተማ 
ጽዳትና ውበት አስተያየት ተገምገመው እንዳለቁ ወደ 
ሥራ እንዲሚገቡ  አስታውቋል።

ሙሀባ እንደሚለው፤ አዲሱ የፈጠራ ሥራ በሁለት 
ዓይነት መልኩ ተግባር ላይ እንዲውል ታስቧል። 
አንደኛው ጽዳትና ውበት መንግሥት የያዘው የራሱ 
የሆነ ነገር እንደሚኖር በማመን አብሮ ለመሥራት 
ዝግጁ የሆነበት ነው፤  በየመንገዱ ዳር ማስታወቂያ 
የሚያስለጠፉ ድርጅቶች ወጣቶችን የሚረዱበት 
ሁኔታ ለማመቻቸት አስቧል። ሁለተኛው ስፖንሰር 
ማድረግ የሚፈለጉ አካላት ድጋፍ በመጠየቅ በስፖንሰር 
እንዲሸፈን የሚደረገበት ሁኔታ ለመፍጠር እየተሠራ 
ነው።

ይህ ሊስትሮ ተንቀሳቃሽ እንዲሆን የተደረገበት 
ዋንኛ ምክንያት ቦታው እንዲጸዳና  ንጽህ እንዲሆን 
ታስቦ ነው። አንድ ቦታ ላይ የተተከለ ከሆነ ግን የተለያዩ 
ነገሮች ስለሚጣልበት ሊቆሽሽ ይችላል ፤ በዚህ የተነሳም 
ማራኪነቱንና የቦታውን ውበትም ሊያሳጣው ይቻላል። 
ሊስትሮው የሚሰራው ሰው የሊስትሮ ሥራውን 
እንደጨረስ ቢፈልግ ከቦታ ቦታ በማንቀሳቀስ ደህንነቱ 
የተጠበቀ ቦታ ሊያስቀምጠው ይችላል፤ ካልሆነም 
ደግሞ እንደሻንጣ የሚተጣጠፍ በመሆኑ አጣጥፎ ወደ 
ቤቱ ይዞት ሊሄድ ይችላል። 

እንደ ዲዛይኖቹ ዓይነት አሠራራቸው የተለያየ 
በመሆኑ የሚቀመጡበትን ቦታ ሊመጥን የሚችል 
ዲዛይን ለመፍጠር ታስቦ  የሁሉም ዲዛይን እንዲለያይ 
መደረጉን ተናግሯል። ሊስትሮ የሚሠራው ሰው ከአንዱ 
ቦታ ወደ ሌላ ቦታ እንደልቡ እንዲንቀሳቀስ ያስችለዋል። 
ለአብነትም እንደ ሸራተን አዲስ፣ መስቀል አደባባይና 
ቦሌ አየር መንገድ  አካባቢ ሊቀመጥ የሚችል ሊስትሮ  
የተለየና የአካባቢውን ደረጃ የሚመጥን መሆን አለበት›› 
ይላል።

ሙሀባ፤  በማዕከላዊ ኢትዮጵያ ክልል በስልጤ ዞን 
በወረቤ ከተማ ዲጆ ኢንተርፕራይዝ የተሰኘ ድርጅት 
መስርቶ የተለያዩ የፈጠራ ሥራዎች እየሠራ ይገኛል። 
አሁን ላይ በዲጆ  ኢንተርፕራይዙ አማካኝነት 15 ዜጎች 
ቋሚና ጊዜያዊ የሥራ እድል መፍጠር ችሏል። ይህ 
የፈጠራ ሥራ በኢትዮጵያ አእምሯዊ ንብረት ተመዝግቦ 
የባለቤትነት መብት ለማግኘት በሂደት ላይ  መሆኑን 
ጠቅሶ፤ አዲሱን የፈጠራ ሥራ  ወደ ተግባር ለመቀየር  
ጊዜ በመስጠት  ሥራዎች እየተሠሩ መሆናቸውን 
ያመላክታል። 

የፈጠራ ሃሳብ ሁሉም ሰው ዘንድ በተለይ ወጣቱ  
ጋር አለ የሚለው ሙሀባ፤  ሃሳብ አውጥቶ ወደ ተግባር 
መለወጡ ላይ እንጂ የፈጠራ ሃሳብ እያንዳንዱ ሰው 
በአእምሮ ውስጥ  እንዳለው ያነሳል። በአሁኑ ወቅት 
ለፈጠራ ሃሳብ መነሻ የሚሆኑ ሀገራዊ ጉዳዮች እንዳሉም 
ይገልጻል።  አብነትም ሲጠቅስ፤ ‹‹‹‹የሌማት ቱሩፋት›› 
የሚለው ርዕስ ጉዳይ ሲነሳ የኔ ድርሻ ምንድነው እዚህ 
ላይ ምን ልሰራ እችላለሁ የሚለውን በማሰብ ከእኔ 
ጋር አብሮ የሚሄድ ሥራ ለመሥራት አስባለሁ፤ ይህም 
በፈጠራ ሥራ ሂደት ውስጥ  የፈጠራ ሥራ ሃሳብን 
መሸጥና መለወጥ  ይቻላል ብዬ እንዳምን አድርጎኛል›› 
ይላል። 

ቴክኖሎጂ ዕለት ተዕለት በፍጥነት እየተለዋወጥ 
እንደሚሄድ ጠቅሶ፣ ከዚህ ጋር አብሮ ለመጓዝ 
የሚያስችል የፈጠራ ሃሳብ እንዲኖር ማድረግ የግድ 
እንደሚልም ያመላክታል። ለዚህም የወጣቱን  የፈጠራ 
አቅም ተጠቅሞ  ብዙ  መሥራት ያስፈልጋል ሲል 
ተናግሯል። 

በቀጣይም ዲጆ ኢንተርፕራይዝን ደርአርባ 
ኢንዱስትሪያል ኢንጂነሪንግ  እንዲሸጋገር እንደሚደረግ 
አስታውቆ፣ ደርአርባ ማለት እስከ አርባ ድረስ 
የሚደርሱ አዳዲስ ፈጠራዎችን እየፈጠሩ መሥራት 
የሚችል እንዲሆን ማድረግ ነው ሲል ወጣቱ የፈጠራ 
ባለሙያ ሃሳቡን አጠቃሏል።

‹‹አዲስ ባለታንከሯ ሊስትሮ››

የአርሶ እና አርብቶ አደሮች የብድር አቅርቦት
ክብረአብ በላቸው 

የሕዝብ ተወካዮች ምክር ቤት የገጠር መሬት 
አስተዳደር አጠቃቀም ረቂቅ አዋጅ ላይ የመሬት ይዞታን 
በማስያዝ ብድር ማግኘት የሚያስችል ድንጋጌ ተካቶበት 
የቀረበውን አዋጅ ከሰሞኑን አፅድቋል። 

በረቂቅ አዋጁ እንደተብራራው አርሶና አርብቶ 
አደሮች ከመሬታቸው ያለ መፈናቀል መብታቸውን 
ማስከበር አስፈላጊ በመሆኑ ምክንያት፣ በመሬት 
የመጠቀም መብትን በማስያዝ ብድር ማግኘት እንዲችሉ 
ከሀገሪቱ የመሬት ፖሊሲ ጋር በማጣጣም በጥንቃቄ 
ታስቦ የተዘጋጀ አዋጅ እንደሆነም ተገልጿል።

የገጠር መሬትን ዋስትና አድርጎ ማስያዝን 
የሚመለከት የሕግ ድንጋጌ እስካሁን አለመኖሩ በረቂቁ 
ተገልጿል። በዚህም በአሁኑ ጊዜ በአሠራር እየታዩ 
ያሉ የአነስተኛ የገንዘብ ተቋማት የገጠር መሬት ይዞታ 
መብትን በመያዝ ብድር የመስጠት ተግባር፣ ለሕጉ 
መሻሻል አስፈላጊ መሆኑ በረቂቁ ተመልክቷል። የገጠር 
መሬት ባለቤት የመጠቀም መብቱን በየክልሉ በሚወጡ 
ሕጎች በሚወሰን የጊዜ ገደብ አማካይነት፣ ለፋይናንስ 
ተቋማት ለብድር ዋስትና ማስያዝ እንደሚቻል 
ተገልጿል። 

በተጨማሪ ባለይዞታዎች በመሬታቸው የመጠቀም 
መብታቸውን በማስያዝ፣ የዘመናዊ የእርሻ መሣሪያዎችና 
ግብዓቶችን የሚያገኙበት አሠራር ማመቻቸትን ያለመ 
ስለመሆኑ በረቂቁ ተብራርቷል። አበዳሪዎች ሕጋዊ 
የፋይናንስ ተቋማት ብቻ ሲሆኑ፣ አራጣ አበዳሪነትን 
ለመከላከል ግለሰቦች በሕጉ መሠረት አበዳሪ ሆነው 
በመሬት የመጠቀም መብትን እንደ ማስያዣ ሊይዙ 
እንደማይችሉ በረቂቁ ተደንግጓል። ግብዓት ለመግዛት 
የገንዘብ እጥረት የሚያጋጥማቸው መሬታቸውን ያከራዩ 
የነበሩ ባለይዞታዎች፣ በመሬት የመጠቀም መብታቸውን 
በማስያዝ ብድር ወስደው አምርተው ብድራቸውን 
እንዲመልሱ የሚያስችል መብት ስለመሆኑም በረቂቁ 
ተጠቁሟል።

በአዋጁ እንደተቀመጠው ባለይዞታው ብድሩን 
መመለስ ባይችል ሊደርስ የሚችለውን ጉዳት ለመቀነስ 
በማሰብ አበዳሪው በመሬቱ የሚጠቀምበት የጊዜ ጣሪያ 
ከአሥር ዓመት መብለጥ የለበትም። ክልሎች እንደ 
ክልላቸው ተጨባጭ ሁኔታ ከአሥር ዓመት ማሳነስ 
አይችሉም። ከአሥር ዓመት ከበለጠ ግን ውሉ ሕገወጥ 
እንደሚሆን ተደንግጓል። የመሬት ባለይዞታ የመጠቀም 
መብቱን በየክልሉ በሚወጡ ሕጎች በሚወሰን የጊዜ 
ገደብ ለፋይናንስ ተቋማት ለብድር ዋስትና ማስያዝ 
እንዲችሉ የሚያደርግ ስለመሆኑ ተጠቅሷል።

ይህንን አዋጅ በተመለከተ ለአዲስ ዘመን 
አስተያየታቸውን የሰጡት የሲዳማ ባንክ ፕሬዚዳንት 
አቶ ታደሰ ሐጢያ እንደሚናገሩት፤ ከዚህ በፊትም 
በብሔራዊ ባንክ በተቀመጠው መመሪያ መሠረት 
አርሶ አደሮች የብድር አቅርቦት ተጠቃሚ እንዲሆኑ 
የሚያደርግ አሠራር ነበር። ነገር ግን ባንኮች ኪሳራን 
በመፍራት ለግብርና ዘርፍ የሚሰጡት የብድር መጠን 
ከሌላው ዘርፍ አንፃር አነስተኛ ነው።

 ባንክ በራሱ በኩል ለአርሶ አደሮች ብድር መስጠት 
እንኳ ባይችል በማይክሮ ፋይናንስ ተቋማት በኩል 
አርሶ አደሮች የብድር ተጠቃሚ እንዲሆኑ የሚያስችል 
አሠራር አለ። ያም ቢሆን ግን በተፈለገው ልክ ውጤታማ 
አይደለም። አዲሱ መመሪያ ይህንን በመቅረፍ አርሶ 
አደሮችን ተጠቃሚ ከማድረግ አንፃር ፋይዳው የጎላ 
እንደሆነ ይናገራሉ።

ባንኮች ለአርሶና አርብቶ አደሮች ብድር መስጠት 
የውዴታ ግዴታቸው ነው የሚሉት አቶ ታደሰ፤ ባንኮች 
ከሚሰጡት ጠቅላላ ብድር አምስት በመቶ የሚሆነው 
ለግብርናው ዘርፍ ማዋል አለባቸው የሚል መመሪያ 
መኖሩን ይጠቅሳሉ። ከዚህ አኳያ አሁን ለዘርፉ 
የሚሰጡት ብድር አነስተኛ ስለመሆኑ ግልጽ መሆኑን 
ጠቁመው፤ የእዚህ ምክንያት ደግሞ ባንኮች ለብድር 
መያዣነት የሚጠይቁት ነገር በአርሶ አደሩ በኩል በቀላሉ 
መሟላት የሚችል አይደለም ይላሉ። አያይዘውም አዲሱ 
አዋጅ ይህንን አሠራር ማቅለል የሚችል ነው ይላሉ።

ባንኮች የኢኮኖሚ አንቀሳቃሽ ኃይል 
እንደመሆናቸው የኢኮኖሚው የጀርባ አጥንት ደግሞ 
ግብርናው በመሆኑ ለዘርፉ ብድር የማቅረብ የሞራል 
ግዴታ አለባቸው የሚሉት አቶ ታደሰ፤ የሲዳማ ባንክ 

ከተለያዩ ባለድርሻ አካለት ጋር በተለይ መንግሥታዊ 
ያልሆኑ ድርጅቶች የተወሰነውን ድርሻ የብድር ማስያዣ 
እየሰጡ በገጠር አርሶ አደሩ የባንክ ብድር ተጠቃሚ 
እንዲሆን እየሠሩ እንደሆነ ይናገራሉ። 

ገበሬው በፋይናንስ ካልተደገፈ የሀገርን ኢኮኖሚ 
በሚፈለገው ልክ ማሳደግ አይቻልም የሚሉት አቶ 
ታደሰ፤ ገበሬው የፋይናንስ ድጋፍ አግኝቶ ማምረት 
ካልቻለ ምርትና ምርታማነት ማሳደግ አይቻልም። ይህ 
ካልሆነ ደግሞ የኑሮ ጫነው እየበረታ ይሄዳል። ከዚህ 
አንፃር አርሶ አደሩ ግብርናው ዘመናዊ አድርጎ እንዲሰራ 
ባንኮች የሚጠበቅባቸው ኃላፊነት የማዋጣት ግዴታ 
አለባቸው። አዲሱ አዋጅ ይህንኑ በማጠናከር አስተዋጽኦ 
እንደሚኖረው ይናገራሉ።

አቶ ታደሰ ለአብነት ሲጠቅሱ፤ በተለያየ መልኩ 
ተደራጅተው ለአግሮ ኢንዱስትሪ ፓርኮች የአቦካዶ 
ምርት እያቀረቡ ያሉ አርሶ አደሮች አሉ። እነዚህ 
ግለሰቦች እራሳቸውን የሚደግፉት በማይክሮ ፋይናንስ 
በኩል አነስተኛ ብድር እያገኙ ነው። ከዚህ አንፃር አዲሱ 
መመሪያ ባንኮች የአርሶ አደሩን መሬት በብድር መያዣ 
ይዘው ብድር ለገበሬው እንዲሰጡ በማድረግ ለአርሶ 
አደሩ ተጠቃሚነትና ለግብርናው መዘመን የሚኖረው 
አበርክቶ ቀላል አይደለም ይላሉ። 

በልማት ባንክና በኢትዮጵያ ንግድ ባንክ በኩል 
ለግብርናው ዘርፍ ብድር በማመቻቸት ረገድ እየተሠሩ 
ያሉ ሥራዎች አሉ የሚሉት አቶ ታደሰ፤ አዲሱ 
መመሪያ ሌሎች ባንኮችም የግል ባንኮችም ለግብርናው 
ከዚህ በፊት ከሚሰጡት ብድር የተሻለ እንዲሰጡ 
የሚያበረታታ እንደሆነ ይገልፃሉ። 

አርሶ አደሩ የፋይናንስ ተጠቃሚ ሆኖ ግብርናው 
እንዲዘምን የአርሶ አደሩ ተንቀሳቃሽ ያልሆኑ ንብረቶች 
የሚመዘገቡበት ሥርዓት ጠንካራ መሆን አለበት 
የሚሉት አቶ ታደሰ፤ ብዙ ጊዜ ባንኮች ለአርሶ አደሩ 
ብድር እንዳይሰጡ የሚያደርገው የምዝገባ ሥርዓቱ 
ደካማ መሆን ነው ይላሉ።  ለምሳሌ ከተማ ላይ ያለ 
ቤት ወይም መኪና አግባብነት ባለው መልኩ ተመዝግቦ 
ይቀመጣል። አንድ ሰው ይህንኑ ንብረቱን አስይዞ ብድር 
ያገኛል። የእዚህ ዓይነት አሠራር ግን በገጠር የለም። ይህ 
አሠራር መሻሻል እንዳለበት ያመለክታሉ። 

ባንክ ብድር የሚያቀርበው ከሕዝብ የሰበሰበውን 
ገንዘብ ነው የሚሉት አቶ ታደሰ፤ ከሌላ ከየትም 
አያመጣውም፤ የተሰጠው ብድር በጊዜውና በሕግ 
አግባብ ሳይመለስለት ሲቀር በመያዣነት የያዘውን 
ንብረት ለሶስተኛ ወገን በመሸጥ የሰጠው ገንዘብ 
መመለስ የሚችልበት አሠራር መዘርጋት ተገቢ እንደሆነ 
ገለጸዋል። ይህ አካሄድ ካልተጠናከረ የባንኮችን 
መተማመን የሚሸረሽር በመሆኑ ውጤታማ አይሆንም 
ብለዋል።

በአዲስ አበባ ዩኒቨርሲቲ የንግድ ሥራ ትምህርት 
ቤት መምህርና ተመራማሪ ዶክተር ዳኪቶ ዓለሙ 
በበኩላቸው፤  በቅርቡ ብሔራዊ ባንክ በወጣው ሪፖርት 
በግልጽ እንዳስቀመጠው የንግድ ባንኮች ለግብርናው 
እየሰጡት ያለው የብድር መጠን በተለይ በገጠር ከሁለት 
በመቶ ያነሰ ነው። የንግድ ባንኮች ለሠራተኞቻቸው 
ከሚሰጡት ብድር መጠን ጋር ተመሳሳይ ነው ይላሉ።

ይህንኑ ጉዳይ በተመለከተ በሰጡት አስተያየት 
ላይ እንደተናገሩት፤ ንግድ ባንኮች ከተቋቋሙበት 
ዓላማ አንፃር የሚሰጡት የብድር መጠን ማነሱ ትክክል 
አይደለም ማለት አይቻልም ይላሉ። ዶክተር ዳኪቶ፤ 
የንግድ ባንኮች የተቋቋሙት በዋናነት ንግድን ለማሳለጥ 
ለሥራ ማስኬጃ የሚሆን ፋይናንስ ለማቅረብ እንጂ 
ግብርናውን የመደገፍ ግዴታ የለባቸውም። ለምን 
ለአርሶ አደሩ ብድር አልሰጡም ተብለው ሊወቀሱ 
አይችሉም ይላሉ።

ዶክተር ዳኪቶ እንደሚናገሩት፤ ባንኮች ለምን ብድር 
አላቀረቡም ብሎ እነርሱን መውቀስ ተገቢ አይደለም። 
ዋናው ጉዳይ ከሌሎች ሀገራት ልምድ በመውሰድ እንደ 
ሀገር በተለየ ሁኔታ የግብርናውን ዘርፍ የሚደግፍ 
የግብርና ባንክ ማቋቋም ላይ ትኩረት ሰጥቶ መሥራት 
አስፈላጊ ነው። ይህንኑ ተግባራዊ ለማድረግ እየተሠሩ 
ያሉ ሥራዎችን እንደ ባለሙያ ተነሳሽነት ወስደው 
እየደገፉ እንደሆነ ገልጸዋል።

አሜሪካንን ጨምሮ እንደ ቻይና፣ ህንድ፣ ደቡብ 
አፍሪካ፣ ናይጄሪያ ያሉ ሀገራትን ተሞክሯቸው 

እንደሚያሳየው፤ ሁሉም ሀገራት ላይ ትኩረቱን 
በአንድ ዘርፍ ላይ ብቻ ያደረገ ባንክ አለ። እነዚህ 
ባንኮች ከሚሰጡት ብድር ሰማንያ ከመቶ የሚሆነውን 
ለግብርናው ክፍለ ኢኮኖሚ እያበደሩ፤ የቀረውን ለሌላ 
ዘርፍ እያዋሉ ሥራቸውን የሚሰሩ ባንኮች አሉ። እነዚህን 
አሠራሮች በኢትዮጵያ ውስጥ ተግባራዊ ማድረግ ለዘርፉ 
ውጤታማነት አስፈላጊ እንደሆነ ባለሙያው ያነሳሉ።

እንደ ዶክተር ዳኪቶ ማብራሪያ፤ እነዚህን ባንኮች 
ተነሳሽነት ወስዶ ከማቋቋም አንፃር የቻይና መንግሥት 
ኃላፊነቱን ወስዶ ይሠራል። በአሜሪካም በግል ተቋቁሞ 
ረዥም ዘመናት በውጤታማነት የዘለቀ ባንክ አለ። 
ከዚህ አንፃር ለዘርፉ የተለየ ትኩረት ሰጥቶ ለመሥራት 
ቁርጠኝነት እንደሚያስፈልግ ይናገራሉ።

የሀገሪቱን ኢኮኖሚ ትልቁን ድርሻ የሚይዘው 
ግብርና ነው። ይህንን ዘርፍ በሚፈለገው ልክ በፋይናንስ 
መደገፍ ስላለበት ልዩ ትኩረትን ግብርና ላይ ብቻ አድርጎ 
የሚንቀሳቀስ ባንክ ማቋቋም አለበት። ከዚህ ውጭ ይህ 
አሠራር ተግባራዊ እስኪደረግ ድረስ አሁን ያሉት የንግድ 
ባንኮች የተሻለ የብድር አቅርቦት ለአርሶ አደሩ ማቅረብ 
እንዲችሉ አዲሱ አዋጅ መንገድ የሚከፍት እንደሆነ 
ይናገራሉ።

ሁሉንም ሴክተር በፋይናንስ መደገፍ ወሳኝ 
ነው የሚሉት ዶክተር ዳኪቶ፤ ግብርና፣ ንግድም ሆነ 
የኢንዱስትሪ ዘርፍ በቂ በፋይናንስ ካልተደገፈ የትም 
ሊደርስ አይችልም፤ ግብርናው ደግሞ የሚያገኘው 
የብድር መጠን በጣም አነስተኛ ነው። ይህ ከሆነ 
ግብርናው በሚፈልገው ልክ ማደግ አይችልም፤ ስለዚህ 
ለማደግ የሚታስብ ከሆነ እራስን ለመለወጥ እና በምግብ 
እራስን ለመቻል ብሎም ዘመናዊ አሠራር በመከተል 
ከራስ አልፈን ወደ ውጭ ለመላክ የሚያስችል አቅም 
ለመገንባት ግብርናው በፋይናንስ መደገፍ ለነገ የማይባል 
ጉዳይ እንደሆነ ይናገራሉ።

እንደ ባለሙያው ማብራሪያ፤ የግብርና ባንክ 
ሲቋቋም አላማው ብር መስጠት ብቻ እንደሆነ አድርገው 
የሚያስቡ ሰዎች ሊኖሩ ይችላሉ። ነገር ግን ይህ ትክክል 
አይደለም። ባንኮቹ ብር ከማበደር ባለፈ ተበዳሪ የሆኑትን 
ገበሬዎች የማማከር ሥራ ይሠራሉ፤ ምን ቢዘሩ በይበልጥ 
ውጤታማ ይሆናሉ? እንዴት ማረስ ይጠበቅባቸዋል? 
እንዴት ሀብታቸውን ማንቀሳቀስ ይችላሉ? ገንዘባቸውን 
እንዴት መጠቀም ይችላሉ? የሚለውን የማማከር ሥራ 
ስለሚሠሩ ይህ አካሄድ ይበልጥ ውጤታማ እንዲሆኑ 
እንደሚያደርጋቸው ይናገራሉ። 

ግብርናው ዘመናዊ እንዲሆን በቂ የፋይናንስ 
አቅርቦት መኖር ወሳኝ በመሆኑ፤ አርሶ አደሩም ሆነ ሀገሪቱ 
ከዘርፉ ማግኘት የሚጠበቅባቸውን ጥቅም እንዲያገኙ 
መንግሥት በተለይም ጉዳዩ በቀጥታ የሚመለከተው 
የግብርና ሚኒስቴር ከባለሙያ የሚተላለፉ ሃሳቦችን 
በባለቤትነት ወስዶ ይህ ባንክ እንዲቋቋም ባለድርሻ 
አካላትን በማስተባበር ለተግባራዊነቱ መሥራት 
እንደሚጠበቅበት ተናግረዋል። በቅርቡ ብሔራዊ ባንክ 
ያወጣው ጥናት ለግብርና ሚኒስቴር የማንቂያ ደውል 
መሆን መቻል እንዳለበት አስረድተዋል።

ብሔራዊ ባንክ ከጥቂት ወራት በኋላ የሚያወጣው 
አዲስ የባንኮች አሠራርና መመሪያ ደንብ አለ የሚሉት 
ባለሙያው፤ ይህ በራሱ ጥሩ ጅምር ነው። እስከአሁን 
ድረስ ልዩ ባንኮችን ለማቋቋም የሕግ ማዕቀፍ አልነበረም። 
ይህ አካሄድ ከአሁን በኋላ አይቀጥልም። እነዚህን ባንኮች 
ማቋቋምን የሚደግፍ ሕግ መፅደቁ በራሱ ትልቅ እምርታ 
እንደሆነ ተናግረዋል።

በሀገሪቱ የ2025 የዲጂታል ኢኮኖሚ እስትራቴጂ 
ተነድፎ እየተሠራ ነው የሚሉት ዶክተር ዳኪቶ፤ ይህንን 
እስትራቴጂ ወስዶ መመልከት ከተቻለ አራት ዘርፎችን 
በዋናነት ትኩረት ሰጥቶ ያስቀምጣል። ከእነዚህ መካከል 
ግብርና አንዱና ግምባር ቀደሙ ነው። በዚህ አካሄድ 
ቴክኖሎጂው ግብርናውን ዘመናዊ እንዲሆን ከሠራ ሕጉ 
ደግሞ ልዩ ባንኮች እንዲቋቋሙ ማድረግ ከቻለ፤ እነዚህ 
አንድ ላይ ሲደመሩ የሚታይ ውጤት እንደሚያመጡ 
ይናገራሉ።

በአጠቃላይ ባለሙያዎቹ እንደተናገሩት፤ የአዋጁ 
መፅደቅ አርሶና አርብቶ አደሩ የመሬት ይዞታውን 
በማስያዝ ብድር ማግኘት እንዲችል ማድረጉ ፋይዳው 
የጎላ መሆኑን አንስተዋል። ነገር ግን ጉዳዩ ጥንቃቄ 
በተሞላበት መልኩ መመረት ያለበት በመሆኑ የአፈፃፀም 
ሂደቱ በጥንቃቄ መከወን እንዳለበት ተናግረዋል። 

አቶ ታደሰ ሐጢያ ዶክተር ዳኪቶ ዓለሙ

ግብርናው ዘመናዊ 
እንዲሆን በቂ የፋይናንስ 

አቅርቦት መኖር ወሳኝ በመሆኑ፤ 
አርሶ አደሩም ሆነ ሀገሪቱ ከዘርፉ 

ማግኘት የሚጠበቅባቸውን ጥቅም 
እንዲያገኙ መንግሥት በተለይም 

ጉዳዩ በቀጥታ የሚመለከተው 
የግብርና ሚኒስቴር ከባለሙያ 

የሚተላለፉ ሃሳቦችን በባለቤትነት 
ወስዶ ይህ ባንክ እንዲቋቋም 

ባለድርሻ አካላትን በማስተባበር 
ለተግባራዊነቱ መሥራት 

እንደሚጠበቅበት ተናግረዋል

ሴቶች
ማህበራዊ

አዲስ ዘመን   ማክሰኞ ግንቦት 13 ቀን 2016 ዓ.ም

የሴቶች የክህሎት ማበልጸጊያ ማዕከል እና የሴቶች ተጠቃሚነት
መስከረም ዮሐንስ  

‹‹ረጅም ርቀት  መጓዝ፤ በመኖሪያ  ቤቴ  ውስጥ 
መንቀሳቀስ አልችልም። ደረጃ መውጣትም  
ይቸግረኛል። በአጠቃላይ እጄን ለመዘርጋት ወይም 
በጉልበቴ ለመንበርከክ ካለመቻሌም  ባሻገር ጣቶቼን 
ተጠቅሜ  የሆነ ነገር እጅግ  ያዳግተኛል። ነገር ግን 
እስከተወሰነ ጊዜ ድረስ ራሴን ችዬ ባልንቀሳቀስም 
በመጠኑም ቢሆን ሰውነቴ ይታዘዝልኝ እንደነበር 
አስታውሳለሁ። 

ብዙ ጊዜ ከቤት አልወጣም። ብወጣም በሸክም 
ነው። ዕድሜዬ እየጨመረ ሲመጣ በሸክምም ቢሆን 
መውጣቴ ቀረ። እስከ ቅርብ ጊዜ ድረስ ትምህርት 
ቤትም መግባት አልቻልኩም›› በማለት ሃሳቧን ያጋራችን 
ወጣት የውብ ዳር ታሪኩ ናት።

 ወጣቷ ወላጆቿ ትምህርት ቤት ያላስገቧት በአካል 
ጉዳተኝነት ምክንያት መሆኑን  ትናገራለች። እቤት 
በመዋሏ በመጠኑም  ቢሆን  ይታዘዝላት የነበረው 
አካሏ  መታዘዝ  እየተሳነው  መምጣቱን ትጠቅሳለች። 
አንዳንድ ትምህርት ቤቶች እንደ እኔ ዓይነት አካል ጉዳት 
ያለባቸውን ተማሪዎች ለማስተማር የሚያስችል ምቹ 
ቦታና ሁኔታም እንዳልነበራቸው ወላጆቼ ነግረውኛል 
ብላናለችም።

በሕገ መንግሥቱ አንቀፅ 41 ንዑስ ቁጥር 5 
መንግሥት አቅም በፈቀደው መጠን ለአእምሮና 
ለአካል  ጉዳተኞች  እንክብካቤ  ያደርጋል የሚል 
ሕግ መደንገጉን  ወጣት  የውብዳር  ታስታውሳለች። 
በዚሁ ሕገ መንግሥት አንቀጽ 90 ንዑስ አንቀጽ 1 ያለ 
ምንም  ዓይነት  ልዩነት ሁሉም ኢትዮጵያዊ የሀገሪቱ  
የኢኮኖሚ  አቅም  በፈቀደው  መጠን  የትምህርት፤ 
የጤና  እና ሌሎች ማህበራዊ  አገልግሎቶች  ተጠቃሚ  
መሆን  እንደሚችልም  መስፈሩን  ትገልፃለች። ሆኖም  
ትምህርትን  በተመለከተ እሷን ጨምሮ በርካታ እንደ  
እሷ  የእንቅስቃሴ  ችግር  ያለባቸውና ሌሎች  አካል 
ጉዳተኞች ለረጅም  ዓመታት  የትምህርት  ዕድል  
ከማግኘት  ተገልለው  እንደቆዩ ታወሳለች። 20 ዓመት  
እስኪሞላት  ድረስ  እሷ  የትምህርት  ዕድል ሳታገኝ  
መቆየቷንም እንደ ማሳያ ትገልፃለች። 

የየውብዳር ታሪክ የሴቶች ተጠቃሚነት በተሟላ 
መልኩ አለመከበሩን ማሳያ ነው። በተለይም አድሏዊ 
አመለካከት ገና ያልተቀረፈና  የትኩረት ማነስም 
እንደተነፈጋቸው ማሳያ ነው። ሴቶች በሁሉም 
ማሕበረሰብ ሊባል በሚችል ደረጃ ለዘመናት አድሏዊ 
ልዩነት እየተደረገባቸው እና ሰብዓዊ መብቶቻቸው 
ሳይከብሩላቸው መቆየታቸውን ከታሪክም ሆነ 
ከየውብዳር ሕይወት  መመልከት እንችላለን። 

እነዚህን የመብት አለመከበር እና ፆታን መሠረት 
ያደረጉ ልዩነቶችን ለማስወገድ በርካታ ዓለም አቀፍ 
ስምምነቶች እና ሀገር አቀፍ ሕጎች ቢኖሩም የሴቶችን 
መብቶች ሙሉ ለሙሉ ማረጋገጥ አልተቻለም።

እስከ ዛሬ በሴቶች እኩል ተጠቃሚነት ዙሪያ 
በተሠሩ ሥራዎች የተነሳ ጉልህ ለውጦች ቢኖሩም 
አሁንም ሙሉ በሙሉ የፆታ እኩልነትን ለማስመዝገብ 
ታላቅ ትግል የሚጠይቅ ጉዳይ ሆኖ በመቀጠል ላይ 
ነው። ሴቶች በተለያዩ የዓለም ሀገራት መድልዎ፣ ጥቃት፣ 
የትምህርትና የጤና አጠባበቅ ተደራሽነት ውስንነት 
እንዲሁም የኢኮኖሚ ልዩነቶች ይደርስባቸዋል። 

መረጃዎች እንደሚያሳዩት በሴቶች እና በወንዶች 
ያለው የኢኮኖሚ ልዩነት ስንመለከት፤ ሴቶች በዓለም 
አቀፍ ደረጃ በአማካይ ከወንዶች በ23 በመቶ ያነሰ 
ገቢ ያገኛሉ።  የሴቶች በአመራር ቦታዎች ላይ ያላቸው 
ውክልናም ዝቅተኛ ነው። በፓርላማ ውስጥም 
መቀመጫ ማግኘት የቻሉት 24 በመቶ የሚሆኑ ሴቶች 
ብቻ ናቸው። 

በኢትዮጵያም ያለው ሁኔታ ከጊዜ ወደ ጊዜ 
መሻሻል የሚታይበት ቢሆንም አሁንም በርካታ 
ቀሪ የቤት ሥራዎች እንዳሉት እሙን ነው። ሆኖም 
ኢትዮጵያ የሴቶችን ጉዳይ ሕገ መንግሥታዊ ዕውቅናና 
ከለላ እንዲኖረው በማድረግ ጭምር በከተማና በገጠር 
የሚኖር ሴቶች መብታቸው ተረጋግጦላቸው እንዲኖሩ 
ለማድረግ በርካታ ጥረቶች በመደረግ ላይ ናቸው።

በተለይም ካለፉት አምስት ዓመታት ወዲህ 

የሴቶችን ማህበራዊ፤ ኢኮኖሚያዊና ፖለቲካዊ 
ተጠቃማነትን የሚያረጋግጡ ተግባራት በመከናወን 
ላይ ናቸው። መንግሥት እንደ አዲስ ባዋቀረው ካቢኔ 
ውስጥ 50 በመቶውን ሴቶችን እንዲይዙ በማድረግ 
የሴቶችን ፖለቲካዊ ተሳትፎ በማሳደግ ረገድ  አርአያነት 
ያለው ተግባር ማከናወን ተችሏል።

የሴቶችን የትምህርት ተሳትፎ ለማሳደግ 
የተሠራውም ሥራ ይበል የሚያሰኝ ነው። ከጤና ጋር 
በተያያዘም ‹‹አንድም ሴት በወሊድ የተነሳ አትሞትም›› 
በሚል ሴቶች የተሻለ የጤና አገልግሎት እንዲያገኙ 
የጤና ተቋማትን ከማስፋፋት ጀምሮ በርካታ ሥራዎች 
ተሰርተዋል። የሴቶችን ኢኮኖሚያዊ አቅምም 
ለማሳደግም መንግሥት ትኩረት ሰጥቶ በመንቀሳቀስ 
ላይ ይገኛል።

ከእነዚህ ጥረቶች አንዱ በአዲስ አበባ አስተዳደር 
ተገንብቶ ለአገልግሎት  የበቃው የሴቶች የተሃድሶና 
የክህሎት ማበልጸጊያ ማዕከል  አንዱ ማሳያ ነው። 
ማዕከሉ በዋነኛነት በወሲብ ንግድ ላይ የተሰማሩ 
ሴቶችን በመቀበል ሙያዊ እና ሥነ ልቦናዊ ድጋፍ፣ 
ክትትልና ስልጠናዎችን እንዲያገኙ በማድረግ ወደ 
ሥራ እንዲሰማሩ የሚያስችል  ሲሆን በአንድ ዙር 
ብቻም 10 ሺህ ሴቶችን ተቀብሎ የማሰልጠን አቅም 
ያለው  ነው። “ለነገዋ” በሚል የተሰየመው ይኸው 
የሴቶች ተሃድሶና ክህሎት ማበልፀጊያ ማዕከል የሴቶችን 
እኩልነትና ሁለንተናዊ ተጠቃሚነት ለማረጋገጥ የላቀ 
ሚና ይኖረዋል።

የሴቶች የተሃድሶ እና የክህሎት ማበልጸጊያ ማዕከል 
ሴቶች ዕምቅ አቅማቸውን አውጥተው እንዲጠቀሙ 
የሚያስችል ግዙፉ ማዕከል ነው። የማህበረሰባችን ግማሽ 
ያህል ቁጥር የሚሆኑትን ሴቶችን ተሳታፊና ተጠቃሚ 
ያላደረገ ሰላምና ልማት  ውጤት እንደማያመጣ 
የተረዳው የአዲስ አበባ ከተማ አስተዳደር ተደራራቢ 
ችግሮቻቸውን በማቃለል ሕይወታቸውን ለማሻሻል 
አበረታች ሥራዎችን እያከናወነ ይገኛል።

ከአዲስ አበባ አስተዳደር የተገኘው መረጃ 
እንደሚያመለክተው በአቃቂ ቃሊቲ ክፍለ ከተማ 
በ53,700 ካሬ ቦታ ላይ ያረፈው ይህ ማዕከል የየራሳቸው 
ኪነ-ሕንጻዊ ውበት ያላቸው 16 ደረጃቸውን የጠበቁ 
የሕንጻ ብሎኮችን፣ ዘመናዊ የስፖርት ማዘውተሪያ 
ሜዳ፣ ግዙፍ ኤልኢዲ ስክሪን የተገጠመለት የመዝናኛ 
አምፊ ቴአትር፤ 4.1 ሄክታር በላይ ስፋት ላይ ያረፈ 
የአትክልት እርሻ ማሳ እንዲሁም ከፍተኛ መጠን ያለው 

ልቦናዊ ድጋፍና ስልጠናዎችን በመስጠት ለሥር-ነቀል 
ለውጥ እንደሚያበቃ የሚታመነው ማዕከሉ የሥነ-
ውበት፣ የሞግዚትነት፣ የመስተንግዶ፣ የአሌክትሪክና 
የሸክላ እንዲሁም የእንጨት ሥራዎች፣ የጋርመንት 
ስልጠናዎች እና ሌሎች ዘርፈ ብዙ አገልግሎቶችን 
በመስጠት ላይ ይገኛል።

ማዕከሉ ሁሉን አቀፍ ላብራቶሪዎች ፣ 
አልትራሳወንድ ፣ ኤክስሬይ ፣ እንዲሁም የማገገሚያ 
ማእከል (ሪሀቢሊቴሽን ሴንተር) ያካተተ የመጀመሪያ 
ደረጃ ሆስፒታልነትን የሚያሟላ የሕክምና መስጫ 
ያለው ሲሆን ዘመናዊ ቤተ-መጻሕፍት ፣ የቤት ውስጥ 
ስፖርት ማዘውተሪያ ጂምናዚየም ፣ ምቹ የመመገቢያ 
ማዕከሎች እንዲሁም ዘመናዊ የምግብ ማብሰያ 
አዳራሾችን የመሳሰሉ ክፍሎችም ተካተውበታል።

የልዩ ልዩ ሙያ ንድፈ ሃሳብ ስልጠና ፣ የተግባራዊ 
ልምምድና የሰርቶ ማሳያ ማዕከላት እንዲሁም የሕፃናት 
ማቆያና እንክብካቤ እና ሥነ-አዕምሯዊ እድገት 
ክትትልና ልህቀት ክፍሎችም በግዙፉ የሴቶች የተሃድሶ 
እና የክህሎት ማበልጸጊያ ማዕከል ተሰርተዋል።

የቴክስታይል ማሰልጠኛ፣ የምንጣፍ ጥልፍ ሥራ 
ስቱዲዮ ፣ የፀጉር ሥራ ፣ ኮስሞቲክስና ሜክአፕ ስቱዲዮ፣ 
የሸክላ፣ እንጨት ሥራ እንዲሁም የኤሌክትሪክ ሥራ 
ስልጠና እና መሰል የንድፈ ሃሳብና የተግባር ልምምድ 
ሰርቶ ማሳያ ክፍሎች፣ በቂ ግብዓትና መርጃ መሳሪያዎች 
አቅርቦትም ተሟልተውለታል።

ሴቶች በማዕከሉ ቆይታቸው ከሚያገኙት የሥነ 
ልቦና ድጋፍ በተጨማሪ በሥነ-ውበት፣ በከተማ 
ግብርና፣ በምግብ ዝግጅት፣ በከተማ ውበት አጠባበቅና 
በኮምፒዩተር ሙያ ስልጠና በመውሰድ ወደ ሥራ 
እንዲገቡም ዕድል ይፈጥራል። ማዕከሉ በውስጡ 
የተሃድሶ ስልጠና የሚሰጥባቸው የክህሎት ማበልፀጊያ፣ 
የማሰልጠኛ ማዕከላት፣ የሥነ-ልቦና እና ምክር 
አገልግሎትንም ያቀፈ ነው።

ይህ ማዕከልም መንግሥት የሴቶችን ማህበራዊና 
ኢኮኖሚያዊ ተጠቃሚነት ለማረጋገጥ እያከናወናቸው 
ካሉ ዘርፍ ብዙ ሥራዎች አንዱ ማሳያ ነው። የሴቶች 
ኢኮኖሚያዊ ተጠቃሚነት ለማሳደግ ጾታ ተኮር የሆኑ 
ፖሊሲዎች መተግበር አለባቸው፤ ከእነዚህም መካከል 
ሴቶች እኩል ክፍያ፣ ብድር የማግኘት ዕድል እና የሥራ 
ፈጠራ ድጋፎችን እንዲሁ ሊያገኙ ይገባል። የግል 
ሴክተሩም የሥርዓተ-ፆታ እኩልነትን እንዲያበረታታ 
እና አድሎአዊ ድርጊቶችን እንዲያስወግድ ማበረታታት 
አስፈላጊ ነው።

ሥርዓተ-ፆታ እኩልነትን ለማረጋገጥ የተለያዩ 
መሻሻሎች ቢታዩም አሁንም የተለያዩ ክፍተቶች አሉ። 
እነዚህን ክፍተቶች ለማጥበብም የሕግ ማሻሻያዎችን 
መተግበር፣ የትምህርት እና ግንዛቤን ማስበጫዎችን 
ማድረግ፣ ሴቶችን በኢኮኖሚ በማብቃት፣ ጤናን 
እና ደህንነትን በማረጋገጥ እና ዓለም አቀፍ ትብብርን 
በማጎልበት የሴቶችን እኩል ተጠቃሚነትን ለማምጣት 
መሠራት አለበት። እያንዳንዷ ሴት መብቷን 
የምትጠቀምበት እና አቅሟን የምታሳይበት ማህበረሰብ 
እንዲፈጠር ግለሰቦች፣ ማህበረሰቦች እና መንግሥታት 
በጋራ መትጋት አለባቸው።

ከዚህ ማዕከል መገንባትና ወደ ሥራ መግባት ጎን 
ለጎንም ለዚሁ ጎን ለጎንም የአዲስ አበባ ከተማ የሴቶች 
ሕፃናትና ማህበራዊ ጉዳይ ቢሮ የሴቶችን ኢኮኖሚያዊና 
ማህበራዊ ተጠቃሚነት ለማሻሻል ከሁሉም ክፍለ ከተማ 
ለተመለመሉ ምንም ዓይነት የገቢ ምንጭ ለሌላቸው 
አንድ ሺህ ሃምሳ አንድ ሴቶች ከአስር ሚሊየን ብር 
በላይ ወጪ በማድረግ የተስማሚ ቴክኖሎጂና የሥራ 
ማስጀመሪያ ድጋፍ በማድረግ ወደ ሥራ አስገብቷል።

ሰርተው ማደር ሲችሉ የሰው እጅ ተመልካች 
የሆኑት እነዚህ ሴቶች ይህንን ድጋፍ ማድረጋቸው 
ራስን የመቻል ስሜት እንዲኖራቸው ያደርጋል። 
ከዚህም በላይ ከትዳር አጋር ጋር በኢኮኖሚያዊ ችግሮች 
ምክንያት ግጭት ተወግዶ ልጆችን በሰላም ለማሳደግ 
ምቹ ሁኔታ ይፈጥርላቸዋል።። 

በተለይም መሥራት እየቻሉ ማጣት እግር ከወርች 
የታሰሩ ሴቶች በኢኮኖሚ ራሳቸውን  እንዲችሉ መደረጉ 
የሴቶች ተጠቃሚነትን ለማረጋገጥ ከሚደረጉ ጥረቶች 
ውስጥ የሚጠቀስ ነው።

ማዕከሉ የሥነ-ውበት፣ 
የሞግዚትነት፣ የመስተንግዶ፣ 

የአሌክትሪክና የሸክላ 
እንዲሁም የእንጨት 
ሥራዎች፣ የጋርመንት 

ስልጠናዎች እና ሌሎች ዘርፈ 
ብዙ አገልግሎቶችን በመስጠት 

ላይ ይገኛል

የራሱ የከርሰ ምድር ውሃ ያካተተ ራሱን ችሎ መንደር 
ተብሎ ሊጠራ የሚችል ግዙፍ ፕሮጀክት ነው።

በአንድ ዙር 10,000 የጾታዊ ጥቃት ሰለባ እና 
ለማህበራዊ ቀውስ ተጋላጭ የሆኑ ሴቶችን ያለአንዳች 
ቅድመ ሁኔታ ተቀብሎ የምግብ ፣ የመኝታና አልባሳት 
፣ ሌሎችንም ሁሉን አቀፍ መሠረታዊ ፍላጎቶች አቅርቦ 
ከሶስት እስከ ስድስት ወራት የሚቆይ ሞያዊ እና ሥነ-

ማረፊያ

ዓለም አቀፍ

አዲስ ዘመን ድሮ

ሙሉጌታ ብርሃኑ

የአዲስ ዘመን ጌጦች አንባቢያኑ ናቸው፡፡ ከአራቱም 
ማዕዘናት ሲጎርፉ የነበሩት  የጥያቄ፤ የሃሳብና የመዝናኛ 
ብዕሮች ከድሮ እስከ ዘንድሮ እንደተሰደሩ ይገኛሉ፡፡ 
ከእነዚሁ የአንባቢያን ብዕሮች መካከል ለዛሬ ጥቂቶቹን  
እንድናስታውሳቸው መርጠናል፡፡ ፖለቲካው የወለደው 
ፈገግታ “ደስ ብሎኛል”፤ የብዙዎች ትዝታ ከፋንታ ኦሬንጅ 
ብርቱካን ጋር…በዛ ብለው የሚገኙት የጥያቄ ማህደሮች 
ደግሞ፤ ወደ ጳውሎስ ኞኞ አምድ ይወስዱናል፡፡ ለፈገግታ 
የሚሆንም አልጠፋም፤ ከሱም አንዱን ተመልክተን ፈገግ 
እንበል፡፡

 ደስ ብሎኛል
ከጳጉሜ 4 ቀን 1979 እስከ መስከረም 4 ቀን 1980 

በአብዮት አደባባይ አብረን ውለን ስለ ኢሕዲሪ ምሥረታና 
ስለ 13ኛው የአብዮት በዓል አከባበር የተሰማኝን ደስታ 
ከዚያ ሁሉ ጋዜጠኛ አንዱ እንኳን አጋጥሞኝ ጥቂት 
ሳልተነፍስ ወደ መኖሪያ ክልሌ መመለሴ ቅር ቢለኝም፤ 
ደስታዬ በሆዴ ታምቆ እንዳይቀር ለጓደኞቼና ለአካባቢው 
ኅብረተሰብ ሁኔታውን ገልጫለሁ።  ይሁን እንጂ 
በዚሁ ብቻ ልረካ ባለመቻሌ ይህችን አጭር ማስታወሻ 
ልኬአለሁ።

  በመሠረቱ አብዮታችን አንድ እርምጃ ወደፊት በሄደ 
ቁጥር ደስታ ይሰማኛል። ደስታ በተሰማኝ ቁጥር ደግሞ 
ትዝ የሚለኝ አንድ ነገር አለ። ይኸውም በ1967 ዓ.ም 
መስከረም 2 ቀን የዘውድ አገዛዝ ሥርዓት ከኢትዮጵያ 
ሕዝብ ጫንቃ መነሳቱ በተበሰረበት ወቅት በነበረኝ 
የሥርዓቱ ጥላቻና ከደስታዬ ብዛት የተነሳ ከአሁኑ በኋላ 
ብሞትም አይቆጨኝ በማለት ደጋግሜ የተናገርኩበት 
ነበር። አሁን ሳስበው ግን አባባሌ በጣም ስህተት እንደሆነ 
ተገንዝቤያለሁ። ምክንያቱም ያን ጊዜ ሞቼ ቢሆን ኖሮ 

ይህንን ሁሉ ደስታ ማን ሊያይልኝ ኖሯል?
  በኢሕዲሪ ምሥረታ ጉባዔ ላይ በተመልካችነት 

ተሳትፌ አብዮታችን የደረሰበትን ከፍተኛ የዕድገት ደረጃ 
ለማየት በመብቃቴ ደስ ብሎኛል።

ጌታቸው ሀብቴ ባንቲ (ከቀወት)
(አዲስ ዘመን መስከረም 23 ቀን 

1980ዓ.ም)                       
  አንድ ጥያቄ አለኝ
ይድረስ ለጳውሎስ ኞኞ
*ሰላም ለርሶ ይሁን። ለጥያቄዎቼ አጥጋቢ መልስ 

እንደሚሰጡኝ አምናለሁ። እንዲያው በመድኃኒ ዓለም 
ይዠዎታለሁ ረዘመ ብለው ጽሑፌን እንዳይሰርዙት። 

ቁመቴ ረጅም ነው። እንዲያውም አንድ ሜትር 
ከ74 ሳንቲ ሜትር እሆናለሁ። ስለዚህ ከጓደኞቼም ሆነ 
ከሌላ ሰው ከ-ዘ፣ የወሎ ፈረስ፣ ጀርመን፣ አውስትራሊያ 
የሚለው የቅጽል ስም አንገፍግፎኛል። አዘጋጁንም 
የምጠይቅዎት በሀገራችን በኢትዮጵያ ቁመተ ረጅም 
ሴቶች የሉ ይሆን? እኔ ባለሁበት ከተማ ግን ከኔ በቀር 
ለመድኃኒትም አይገኝም። ምን ይበጀኝ ይመስልዎታል? 
በዚህ ግምት ባልም የሚገኝ አይመስለኝም። ባንድ በኩል 
የወደደኝ አይጠላኝም ባይ ነኝ። 

   ...
ወይዘሪት የሮም ወርቅ ተፈሪ (ድሬዳዋ)
- በመድኃኒዓለም ስም ስለያዙኝ አንድም 

አልሠረዝኩትም። መድኃኒዓለምን በጣም እፈራለሁና 
ነው። ወደርሶ ጉዳይ እንመለስ። በድሬዳዋ ለመድኃኒትም 
ረጅም ሴት ከሌለ ለመድኃኒትነቱ እርሶ ይበቃሉ። እርግጥ 
መጠንዎ ለሴት ቁመት ይረዝማል እንጂ አያሠጋዎትም። 

  “ሽንጧ የሚመስለው ዛፍ የራቀው ሐረግ” 
የሚባለው ግጥም ለእንደርሶ አይነቱ ነው። 

  በርዝማኔዎ የሴቶችን የርዝማኔ ሪኮርድ አልሰበሩም። 
1889ዓ.ም በጀርመን ሀገር ቤንኬንዶርፍ በተባለ ከተማ 
የተወለደችው ጀርመናዊቷ ማሪኔ ወዴ የቁመቷ ርዝመት 
ሦስት ሜትር ይደርስ ነበር። ባለ ሪኮርዷ እሷ ናት። እርሶ 
የሷ ግማሽ ኖት አይስጉ። ታኮ ጫማ አያድርጉ። 

አዲስ ዘመን ግንቦት 24 ቀን 1958ዓ.ም
*የፍቅር በሽታ ይዞኝ መሞቴ ነውና እባክህን 

ስለወንድ ልጅ አምላክ መድኃኒት ያለው እንደሆን 
ንገረኝ። 

-ከበደ አበራ
-መድኃኒት የለውምና ትንሽ ጊዜ ማቅ። 

*ኤሌክትሪክ ሲይዘን ደማችንን ይመጠናል። 
ደሙ የት ይሔዳል?

ዘውዱ አራጋው(ከሞጆ)
-አይመጥም። ደሙም የትም አይሔድም።
*ከፍቅር መጽሐፍ ውስጥ የሚደነቀው የትኛው ነው?
- አህመድ አብዱላሂ(ከሂርና)
-እኔ የፍቅር መጽሐፍ ማንበብ ስለማልወድ 

አላውቀውም።
*ሱሪ ተንተርሰው ሲተኙ  ሕልም ያሳያል  ይባላልና 

እውነት ነው?
-እኔስ ሞክሬው አላውቅም፤እስቲ አንተው 

ሞክረው። 
 ( አዲስ ዘመን ታህሳስ 3 ቀን 1965ዓ.ም)
*እንቁራሪቶች ከሞቱና ከበሰበሱ በኋላ ዝናብ 

ሲዘንብባቸው ይነሳሉ ይባላል። እውነት ነው?
-ዳርጌ ደሳለኝ(ከደብረዘይት)
-ውሸት ነው
*ከልጅነቴ ጀምሮ ጋብቻን እጠላለሁ። ለወደፊቱም 

ፍላጎት የለኝም። ምን አስተያየት አለህ?
-  ሐቻሞ ካበቶ(ከናዝሬት)

-ተገላግልሃል።
(አዲስ ዘመን መስከረም 4 ቀን 1961ዓ.ም)

ለፈገግታ
  አንድ ወጣት ዘመዱ የሆኑትን መነኩሴ ሲያማክር 

“እባክዎ አባ በመልክ በጠባይ፤ በሙያ በሀብትና 
በትምህርት ምንም ጉድለት የሌላትን ልጃገረድ 
ያፈላልጉልኝና ሚስት ላግባ” ቢላቸው “እንዲህ ዓይነቷ 
ሴት የምትገኝ ብትሆን ኖሮ እኔም አልመነኩስም ነበር” 
አሉት ይባላል።

-ኤፍሬም ወንድሙ
ብዙ ሺህ የሚሆኑ የፋንታ 

የፋንታ ብርቱካን መጠጦች
ፋንታ ብርቱካን በነፃ ለማግኘት 2 ልዩ ምልክት 

የያዙ ቆርኪዎች አጠራቅሙ(ስዕሉን ተመልከቱ) ሁለት 
ልዩ ምልክት የያዙ ቆርኪዎች ካላችሁ ማለት፤ ሁለቱም 
የጠርሙሱን ቅርጽ የሚያሳዩ ሲሆን 3 “ትንሹን” ፋንታ 
ብርቱካን ታገኙበታላችሁ ወይንም የጠርሙስ ቅርጽ 
የሚያሳይና “ትልቁ” የሚለው ቃል የተጻፈበት ሁለት 
ቆርኪዎች ቢኖራችሁ፤ 3 ትልቁን ፋንታ ብርቱካን 
ስለምታገኙበት አቅራቢያችሁ ከሚገኘው የኮካ ኮላ 
ኩባንያ ወይንም መደብር ወስዳችሁ  ሦስት ጠርሙስ 
ፋንታ ብርቱካን በነፃ ይሰጧችኋል። ከዛሬ ጀምራችሁ ልዩ 
ምልክት የያዙ የፋንታ ብርቱካን ቆርኪዎች አጠራቅሙ። 
የፋንታ ብርቱካን ጠርሙስ ቆርኪዎች ሁሉ ልዩ ምልክት 
ስለሚኖራቸው የበለጠ ዕድል ይሰጣችኋል። በፋንታ 
ብርቱካን ተደሰቱ። ብዙ ቢጠጡ ዕጣውን ለማግኘት 
ትልቁ ዕድል የርስዎ ነው።

ፋንታ ብርቱካን በጣም ያስደስታል ....
በጠማኝ፤ በጠማኝ፤ በጠማኝ ያሰኛል
(አዲስ ዘመን መስከረም 5 ቀን 1960ዓ.ም)

በጋዜጣው ሪፖርተር

የሩሲያው ፕሬዚዳንት ቭላድሚር ፑቲን 
ከቻይናው አቻቸው ዢ ዢፒንግ ጋር ለመገናኘት 
ቀጠሮ ይዘዋል።

ፑቲን በሰባት ወራት ውስጥ ወደ ቻይና ሲሄዱ 
ሁለተኛቸው ይሆናል። ከዩክሬን ጦርነት በኋላ ሁለቱ 
መሪዎች ሲገናኙ ደግሞ አራተኛቸው ይሆናል።

  አሜሪካ እና ሌሎችም ሀገራት ሩሲያ ላይ 
የጣሉትን ማዕቀብ ለማሸነፍ በሚል ቤጂንግ የሞስኮ 
ዋነኛ ደጋፊ ሆና ቀጥላለች።  ይህ ዘገባ ማዕቀብ 
የተጣለባት ቻይና እንዴት ነው ሩሲያን በጦር 
መሣሪያ የምትደግፈው? የሚለውን ይዳስሳል።

  የአሜሪካ የውጭ ጉዳይ መሥሪያ ቤት ኃላፊ 
አንቶኒ ብሊንከን በበኩላቸው “ቻይና ለሩሲያ 
የምትሰጠው መሣሪያ በዩክሬን ጦርነት ውሏል ወይ 
የሚለው ነው ነጥቡ” ሲሉ ከቢቢሲ ጋር ባደረጉት 
ቆይታ ገልጸዋል።

ቻይና ሩሲያ ለመሣሪያነት የምታውለውን 
ግብዓት በማቅረብ ተከሳለች። ብሊንከን እንዳሉት፣ 
እነዚህ ግብዓቶች ሩሲያ የበለጠ ወረራ እንድታደርግ 
የሚያግዙ ታንኮች፣ የጦር ተሽከርካሪዎች፣ ሚሳኤሎች 
የሚሠራባቸው ናቸው።

  ሩሲያ 70 በመቶ የመሣሪያ እቃዎችና 90 በመቶ 
ማይክሮ ኤሌክትሪኮች ከቻይና ነው የምታስገባው። 
አሜሪካ የጣለችው ማዕቀብ ቻይና እና ሆንግ ኮንግ 
ያሉ 20 ተቋማትን የሚያግድ ነው።

  ተቋሞቹ ከሰው አልባ አውሮፕላን (ድሮን) 
ምርት ጋር የተያያዘ ወይም ሩሲያ የምዕራባውያንን 
ማዕቀብ ማለፍ የምትችልባቸው ቴክኖሎጂዎችን 
ከማምረት ጋር በተያያዘ ነው የታገዱት።

መቀመጫቸውን ዩናይትድ ኪንግደም ያደረጉት 

ማርያ ሻጊና እንደሚሉት፣ ቻይና ሰሚኮንዳክተር 
ወደሌሎች ሀገራት በመላክ ግንባር ቀደም ናት።

“አንዳንድ የቻይና ተቋማት የሲቪል ድሮኖችም 
ያቀርባሉ። ይህም በወታደራዊ አገልግሎትና በሲቪል 
አገልግሎት መካከል ያለውን መስመር ያለፈ ነው” 
በማለት ያስረዳሉ።

ቻይና ከሩሲያ ጋር ያላትን የንግድ ትስስር 
በተመለከተ፣ የጦር መሣሪያን እንደማይጨምር 
ገልጻለች። “በሕግና ደንብ መሠረት ከአንድ በላይ 
ጥቅም ያላቸው ቁሳቁሶች እናቀርባለን” ይላል የቻይና 
መግለጫ።

ቻይና ከ300 ሚሊዮን ዶላር በላይ ከአንድ 
በላይ ጥቅም ያላቸው ቁሳቁሶች ወደተለያዩ ሀገራት 
ልካለች። ለንግድና ለወታደራዊ አገልግሎት የሚውሉ 
ቁሳቁሶች በየወሩ ወደ ሩሲያ እንደሚላኩ የቻይና 
ብሔራዊ መረጃ ያሳያል።

“ቅድሚያ የሚሰጣቸው” በሚል ከተዘረዘሩት 
መካከል ድሮን እና ታንክ ለመሥራት የሚውሉት 
ይገኙበታል። ዩኬ የሚገኘው ቲንክ ታንክ ሩሲ 
እንዳለው፣ የቻይና ሳተላይት ቴክኖሎጂ በዩክሬን 
መረጃ ለማሰስ ውለዋል።

ቻይና የሩሲያ ቁልፍ የመኪና፣ ልብስ፣ 
ጥሬ ምርትና ሌሎችም ምርቶች አቅራቢ ናት። 
ምዕራባውያን ግን ሩሲያ ላይ ማዕቀብ ጥለዋል።

በ2023 በሁለቱ ሀገራት መካከል የተካሄደ 
ንግድ ከምንጊዜውም በላይ ከፍ ብሎ 240 ቢሊዮን 
ዶላር ደርሷል። ይሄ በ2021 ከነበረው 64 በመቶ 
ጨምሯል።

ሩሲያ ከቻይና ያስገባችው 111 ቢሊዮን ዶላር 
የሚያወጣ ዕቃ ሲሆን፣ ቻይና ደግሞ ከሩሲያ 129 
ቢሊዮን ዶላር የሚያወጣ ቁሳቁስ አስገብታለች።

የቻይና የውጭ ጉዳይ ሚኒስትር ዋንግ ዊ “የሩሲያ 

የቻይና ሩሲያ ወዳጅነት ከምን ጊዜውም በላይ ለምን ጠነከረ?

የተፈጥሮ ጋዝ በርካታ የቻይና ቤቶችን ያሞቃል። 
ቻይና ሠር መኪኖች በሩሲያ መንገዶች እየተጓጓዙ 
ነው” ሲሉ ገልጸዋል።

የሁለቱ ሀገራት ግንኙነት የመስጠትና የመቀበል 
መሆኑንም አክለዋል። ከ2023 ወዲህ ቻይና የሩሲያ 
ዋነኛ የንግድ አጋር ሆናለች። የሩሲያ መንግሥት 
ግማሽ ገቢ የሚገኘው ከነዳጅ ንግድ ነው። ለአሜሪካ፣ 
ዩኬ እና የአውሮፓ ኅብረት ሀገራትም ይሸጣል።

ከዩክሬን ወረራ በኋላ ግን ማዕቀብ ተጥሏል። 
ከዚህ በኋላ ወደ እስያ በተለይም ወደ ቻይና እና 
ሕንድ የሚደረገው ንግድ ጨምሯል።

ሩሲያ ለቻይና ነዳጅ በማቅረብ ከሳዑዲ አረቢያ 
በልጣለች። ቻይና ለሩሲያ 107 ሚሊዮን ቶን ድፍድፍ 
ነዳጅ አቅርባለች። እአአ በ2022 ጋር ሲነጻጸር የ24 
በመቶ ጭማሪ አሳይቷል።

   የቡድን 7 አባል ሀገራት ከአውሮፓ ኅብረትና 

አውስትራሊያ ጋር በመሆን የሩሲያን ገቢ ለመቀነስ 
ማዕቀቦች ጥለዋል። ሕንድ ግን ለዘመናት የቆየ 
ግንኙነቷን ከሩሲያ ጋር ቀጥላለች።

  ሩሲያ ከሕንድ የምትገዛው ነዳጅ በዚህ ዓመት 
44 በመቶ ጨምሯል። አምና ቻይና ከሩሲያ ስምንት 
ሚሊዮን ፈሳሽ ፔትሮሊየም ያስገባች ሲሆን በ2021 
ከነበረው 77 በመቶ ጨምሯል። ሁለቱ ሀገራት 
የኃይል አቅርቦት ትስስራቸውን ለማጠናከርም 
አስበዋል።

   ‘ፓወር ሳይቤሪያ 2’ የተባለ የተፈጥሮ ጋዝ 
ማስተላለፊያ ትቦ ለመዘርጋት አቅደዋል። ከምዕራብ 
ሳይቤሪያ ወደ ሰሜን ምሥራቅ ቻይና የተፈጥሮ ጋዝ 
የሚላክበት ይሆናል።

  አሁን ላይ የተፈጥሮ ጋዝ እየተላከ ያለው 
‘ሳይቤሪያ ፓይፕላይን’ በተባለውና በ2019 
በተዘረጋው ቱቦ ነው።

ስፖርት
በማራካሽ ዳይመንድ ሊግ ኢትዮጵያውያን 

አትሌቶች ድል አድርገዋል
ዓለማየሁ ግዛው

የ2024 ዳይመንድ ሊግ ውድድር ከትናንት 
በስቲያ አራተኛ መዳረሻ ከተማ በሆነችው 
በሰሜን አፍሪካዊቷ ሀገር ሞሮኮ ማራካሽ 
ሲካሄድ ኢትዮጵያውያን ሴት አትሌቶች ድል 
ቀንቷቸዋል።ከተመዘገቡት ድሎች መካከልም በ 
5 ሺ ሜትር ኢትዮጵያን የወከሉት መዲና ኢሳ እና 
ፎይተን ተስፋይ ተከታትለው በመግባት ድንቅ 
ብቃት ማሳየት ችለዋል።

በቻይናዎቹ  ዚመን እና ሻንጋይ ከተሞች 
ጅማሮውን አድርጎ ወደ ኳታሯ መዲና ዶሃ  በማቅናት 
በተለያዩ ርቀቶች አትሌቶችን ሲያፎካክር የቆየው 
የዳይመንድ ሊግ መድረክ፤ በማራካሽ ሲቀጥል 
በትራክ (መም) እና በሜዳ ተግባራት ውድድሮች 
በርካታ ከዋክብት አትሌቶች ድንቅ ብቃታቸውን 
በማሳየት ለዳይመንድ ዋንጫው እና ለመጪው 
የፓሪስ 2024 ኦሊምፒክ አቋማቸውን ፈትሸዋል። 

ኢትዮጵያውያን አትሌቶች ከፍተኛ ፉክክር 
በማድረግ በ800 ሜትር ሴቶች፣ 1500 ሜትር 
ወንዶች፣ 3 ሜትር መሰናክል ወንዶች እና 5 ሺ 
ሜትር ሴቶች ኢትዮጵያዊያን አትሌቶች ድንቅ 
ፉክክር አድርገዋል።

በ5 ሺ ሜትር ሴቶች ወጣቷ አትሌት መዲና 
ኢሳ በቀዳሚነት በማጠናቀቅ አሸንፋለች። ርቀቱን 

ለማጠናቀቅ 14፡34፡16 የሆነ ሰዓትን ፈጅቶባታል። 
አትሌቷ በቅርቡ ተካሂዶ በተጠናቀቀው የመላው 
አፍሪካ ጨዋታዎች በርቀቱ ሀገሯን ወክላ የወርቅ 
ሜዳሊያ ማጥለቋ ይታወሳል።በተጨማሪም እአአ 
በ2022 በኮሎምቢያ ካሊ በተካሄደው ከ20 ዓመት 
በታች የዓለም ወጣቶች አትሌቲክስ ውድድር 
ወርቅና በ2023 የአውስትራሊያ በትረስ የዓለም ሀገር 
አቋራጭ ውድድር የብር ሜዳሊያ አስመዝግባለች። 
ባሳየችው ተስፋ ሰጪ ብቃት በርቀቱ ወደፊት ሀገሯን 
ወክላ ውጤታማ እንደምትሆን ይጠበቃል፡፡

ፎይተን ተስፋይ 5 ሴኮንዶችን ዘግይታ 14፡34፡
21 በመግባት ሁለተኛ ደረጃን በመያዝ አጠናቃለች። 

በውድድሩ ኢትዮጵያን አትሌቶችን የተፎካከረችው 
ኬንያዊት አትሌት ኤዲናህ ጄቢቶክ በ14፡35፡64 
በሆነ ሰዓት ሶስተኛ ደረጃን በመያዝ አጠናቃለች።

ከመዲና ጋር የአሸናፊንት ቅድመ ግምት 
አግኝታ የነበረችው እና ጥሩ ተፎካካሪ መሆኗን 
ያሳየችው ሌላኛዋ ወጣት አትሌት መልክናት 
ውዱ አራተኛ ደረጃን ይዛ ውድድሯን ፈጽማለች። 
አትሌቷ በመድረኩ ድል በይቀናትም ከዚህ በፊት 
ባደረገቻቸው ውድድሮች የግል ምርጥ ሰዓቶችን 
በማስመዝገብ ብቃቷን ከጊዜ ወደ ጊዜ እያሳደገች 
ትገኛለች። በአክራው የአፍሪካ ጨዋታዎችመ  
የብር ሜዳሊያ ማስመዝገብ እንደቻለች 
ይታወሳል።ልቅና አምባው አምስተኛ፣ ጌላ ሃምቢሴ 
ስምንተኛ፣ ፍሬሕይወት ገሰሰ አስረኛ ደረጃን 
ይዘው ውድድራቸውን ያጠናቀቁ ኢትዮጵያውያን 
አትሌቶች ናቸው።

ኢትዮጵያውያን አትሌቶች የተሳተፉበት የ3 ሺ 
ሜትር ወንዶች መሰናክል ሌላው ፉክክርን ያስተነገደ 
ሲሆን ጌትነት ዋለ በሁለተኛ ደረጃ አጠናቋል። 
አትሌቱ በዚህ ርቀት ከፍተኛ ልምድ እና ብቃት 
ካላቸው አትሌቶች መካከል አንዱ ሲሆን በርካታ 
ውድድሮችን ማሸነፉም ይታወቃል። በምሽቱ 
የዳይመንድ ሊግ ውድድርም ጠንካራ ፉክክር አድርጎ 
8፡09.40 በሆነ ሰዓት የሞሮኮውን አትሌት ሶፊያን 
ኤል-ባካሊን ተከትሎ በሁለተኝነት  ጨርሷል። 

ሳሙኤል ፍሬው 8፡11.73 በመግባት አራተኛ ደረጃን 
በመያዝ አጠናቋል። 

ከፍተኛ ፉክክር ባስተናገደው የ800 ሜትር 
ሴቶች ውድድር  አትሌት ሀብታም አለሙ የወድድር 
ዓመቱን ምርጥ ሰዓቷን አስመዘግባ ሁለተኛ ደረጃን 
ይዛ ጨርሳለች።ውድድሩን ለማጠናቀቅ 1፡57፡
70 የሆነ ሰዓትም ፈጅቶባታል። ደቡብ አፍሪካዊቷ 
አትሌት ፕሩዴንሴ ሴክጎዲሶ በ1፡57፡26 የውድድሩ 
አሸናፊ መሆን ችላለች፡፡

  በዚመን ዳይመንድ ሊግ በ 5 ሺ ሜትር 
ተወዳድሮ አንደኛ የወጣው አትሌት ለሜቻ ግርማ 
በራባት ደግሞ በ1500 ሜትር ተወዳድሮ በ3፡32፡
86 በሆነ ሰዓት አራተኛ በመሆን አጠናቋል።በርቀቱ 
ሶስት ኢትዮጵያውያን አትሌቶች ቢሳተፉም ድል 
ሳይቀናቸው ቀርተዋል።ለሜቻ ውጤታማ የሆነበትና 
እና ክብረወሰኖችን ያሻሻለበት የ3 ሺሜትር መሰናክል 
ውድድሮች ቢሆንም በረጅም ርቀትም ውጤታማ 
መሆን እንደሚችል ያሳየበት የቻይናው 5 ሺ ሜትር 
ውድድር ማሳያ ተደርጎ ሊወሰድ ይችላል፡፡

እአአ በ2023 የውድድር ዓመት ስኬታማ 
የሚባል ዓመትን እንዲያሳልፍ ካደረጉት ድሎች 
መካከል በፈረንሳይ ሌቪን 3 ሺ ሜትር የቤት 
ውስጥ ውድድር እና በፓሪስ የተካሄደው የ3ሺ 
ሜትር መሰናክል ውድድር ሁለት ክብረወሰኖችን 
እንዲያሻሽል አስችለውታል። 

ኢትዮጵያውያን አትሌቶች በማራካሽ ዳይመንድሊግ በ5ሺ 
ሜትር የበላይነታቸውን አሳይተዋል፣

በደ/ም/ኢ/ህ/ክ/መንግስት የዳውሮ ዞን ታርጫ ከተማ ፋ/ኢ/ል/ጽ/ቤት ለታርጫ ከተማ ማዘጋጃ ቤት በዋናው 
የአስፋልት መንገድ መሀል መብራት ዝርጋታ እና ግንባታ ሥራ በግልጽ ጨረታ አወዳድሮ ለማሰራት ይፈልጋል፡፡ 
ስለዚህ ማንኛውም ተጫራች ማሟላት ያለባቸው
1ኛ ከደረጃ -2- እና ከዚያ በላይ የኤሌክትሮ መካኒካል ሥራ ፈቃድ ያለው
2ኛ በዘርፉ የ2016 ዓ/ም የታደሰ ህጋዊ የንግድ ፍቃድ ያለው
3ኛ የታደሰ የሙያ ምዝገባ ፈቃድ ምስክር ወረቀት ያለው፤
4ኛ የቫት/የተጨማሪ እሴት ታክስ/እና የግብር ከፋይነት ቲን ተመዝጋቢ የሆነ፤
5ኛ የአቅራቢነት ምዝገባ ምስክርነት ወረቀት ማቅረብ የሚችል፤
6ኛ ይህ የጨረታ ማስታወቂያ  ከወጣበት ቀን ጀምሮ ለ 21 ተከታታይ ቀናት ውስጥ ዘወትር በስራ ሰዓት ከታርጫ 

ከተማ ፋ/ኢ/ል/ጽ/ቤት ግ/ፋ/ን/አስ/ር ቢሮ በመቅረብ ለዚህ አገልግሎት የተዘጋጀውን የጨረታ ሰነድ የማይመለስ 
400 /አራት መቶ ብር/ በኢ/ን/ባ/አካውንት ቁጥር 1000042591738/ላይ ገቢ በማድረግ ከታ/ከ/አስ/ር ገቢዎች 
ቅ/ጽ/ቤት ደረሰኝ በመቀበል የጨረታ ሠነዱን ከታ/ከ/አስ/ር /ፋ/ኢ/ል/ጽ/ቤት መውሰድ የሚችል

7ኛ ተጫራቾች መ/ቤቱ ባዘጋጀው ፋይናንሻል ዋጋ መሙያ ሰነድ ኦርጂናሉንና የኦርጂናሉን ሁለት ኮፒ የቴክኒካል 
ሰነድ ኦርጂናልንና የኦርጂናሉን ሁለት ኮፒ ኦርጂናሉን ኦርጂናል በማለት በአንድ እናት ፖስታ ውስጥ በመክተት 
የድርጅቱን ማህተም ስማቸውን ፊርማቸውንና አድራሻቸውን በግልጽ በማስፈር በሰም የታሸገ ፖስታ 
አዘጋጅተው ለዚህ ጨረታ በተዘጋጀው የጨረታ ሳጥን ውስጥ መክተት አለባቸው፡፡

8ኛ ተጫራቾች የጨረታ ማስከበሪያ ዋስትና 200,000.00 ሁለት መቶ ሺህ ብር ከኢትዮጵያ ንግድ ባንክ ወይም 
ከሌሎች የግል ባንኮች የተረጋገጠ CPO ከኦርጅናል የቴክኒካል ዶከመንት ጋር አያይዘው ማቅረብ አለባቸው፡፡

9ኛ ተጫራቾች ካለፉበት ከጠቅላላ ዋጋ 10% የውል ማስከበሪያ ገንዘብ በኢን/ባ/ዳውሮ ቅርንጫፍ በታ/ከ/ማ/ቤት 
መደበኛ አካውንት ቁጥር 1000042594648 ላይ በጥሬ ገንዘብ ወይም በሁኔታ ላይ ያልተመሰረተ የባንከ 
ዋስትና ማስያዝ የሚችሉ መሆን አለባቸው፡፡

10ኛ ተጫራቾች ለሚወስዱት ቅደመ-ክፍያ ገንዘብ ተመጣጣኝ ዋስትና ከኢትዮጵያ ንግድ ባንክ ወይም ከሌሎች 
የግል ባንኮች በሁኔታ ላይ ያልተመሰረተ ዋስትና ማቅረብ አለባቸው፡፡

11ኛ ተጫራቾች የሚያቀርቡት ዋጋ ሲነበብ የነበረውና አርቲሜቲክ ቼክ ከተሰራ በኋላ ያለው ዋጋ ልዩነት ከ2% 
የበለጠ/ያነሰ ከሆነ ከጨረታው ውድቅ ይደረጋሉ፡፡

12ኛ ይህ የጨረታ ማስታወቂያ  ከወጣበት ቀን ጀምሮ በሚቆጠር በ22ኛው ቀን    በ4፡00 ሰዓት ታሽጎ በእለቱ 5፡
00  ሰዓት ተጫራቾች ወይም ህጋዊ ወኪሎቻቸው በተገኙበት ዳውሮ ዞን ታርጫ ከተማ አስተዳደር ፋ/ኢ/ል/ጽ/
ቤት ግቢ ግ/ፋ/ ን/አስ/ር ቢሮ ውስጥ ይከፈታል ፡፡ ተጫራቾች ወይም ህጋዊ ወኪሎቻቸው ካልተገኙ የጨረታ 
መክፈቻ ሂደቱን አያስተጓጉልም ዕለቱ የሥራ ቀን ካልሆነ በሚቀጥለው የሥራ ቀን ይከፈታል፡፡

13ኛ ተጫራቾች ተጨማሪ ማብራሪያና መረጃ ካስፈለገ በስልክ ቁጥር/ 047-34-50-732/ደውለው መጠየቅ ይችላሉ።
ማሳሰቢያ፡- መ/ቤቱ የተሻለ አማራጭ ካገኘ ጨረታውን ሙሉ በሙሉ ወይም በከፊል የመሰረዝ መብቱ የተጠበቀ 

ነው፡፡

በደቡ/ምዕ/ኢት/ሕዝ/ክ/መንግስት በዳውሮ ዞን የታርጫ 

ከተማ አስ/ር ፋ/ኢ/ል/ጽ/ቤት

የአስፋልት መንገድ  መሀል  መብራት ዝርጋታ እና ግንባታ ሥራ 
ግልጽ የጨረታ ማስታወቂያ ሆሚቾ አሙኔሽን ኢንጂነሪንግ ኢንዱስትሪ ከዚህ በታች የተዘረዘሩትን የተለያዩ እስክራፖች እና 

አገልግሎት የማይሰጡ አሮጌ ተሽከርካሪዎችን በግልፅ ጨረታ አወዳድሮ መሸጥ ይፈልጋል፡፡
ሎት 1- የተለያዩ የብረት እስክራፕ
ሎት 2- አገልግሎት የማይሰጡ አሮጌ ተሽከርካሪዎች
በመሆኑም ከዚህ በላይ የተዘረዘሩትን የተለያዩ እስክራፖች እና አገልግሎት የማይሰጡ አሮጌ 
ተሽከርካሪዎች በግልፅ ጨረታ አወዳድረን መሸጥ ስለምንፈልግ ማንኛውም ተጫራች በዘርፉ 
ህጋዊ የንግድ ፍቃድ ያላቸው እና በመንግስት ዕቃ ግዥ አቅራቢነት የተመዘገቡ ሆነው፦
1. የወቅቱን ግብር ያጠናቀቁ፡፡
2. የተጨማሪ እሴት ታክስ (Vat) ከፋይነት የተመዘገቡ፡፡
3. የግብር ከፋይ መለያ ቁጥር (Tin No.) ያላቸው፡፡
4. ተጫራቾች በጨረታው ለመሳተፍ ከ 1-2 የተጠቀሱትንና የሚመለከታቸውን ማስረጃዎች ዋና 

እና ፎቶ ኮፒ ከጨረታ ሰነዶቻቸው ጋር አያይዘው ማቅረብ ይጠበቅባቸዋል፡፡
5. ተጫራቾች የጨረታ ሰነዱን ዝርዝር መግለጫ ከጨረታው ሰነድ ማግኘት ይችላሉ፡፡ ሰነዱም 

ይህ ማስታወቂያ ከወጣበት ቀን ጀምሮ ለተከታታይ 15 የሥራ ቀናት የማይመለስ ብር 200 
(ሁለት መቶ ብር) በመግዛት ዝርዝሩን ሞልተው ማቅረብ ይችላሉ፡፡

6. ተጫራቾች የጨረታ ማስከበሪያ ዋስትና የጠቅላላ ዋጋ 2% (CPO) ማስያዝ ይኖርባቸዋል፡፡
7. ማንኛውም ተጫራቾች የጨረታ ሰነዱን አንድ ወጥ በሆነ ሁለት ቅጂዎች ማለትም ዋና እና 

ቅጂ በማለት በጥንቃቄ በታሸገ ኤንቨሎፕ (ፖስታ) በተራ ቁጥር 9 ላይ በተገለፀው አድራሻ 
በተዘጋጀው ሳጥን ማስታወቂያው ከወጣበት 16/09/2016 እስከ 06/10/2016 ዓ.ም ድረስ 
ማስገባት አለባቸው፡፡

8. ጨረታው በ07/10/2016 ዓ.ም ከሎት-1 እስከ ሎት-2 ከጠዋቱ 4፡00 ሰዓት ላይ ታሽጎ 4፡30 
ሰዓት ላይ ተጫራቾች ወይም ህጋዊ ወኪሎቻቸው  በተገኙበት ይከፈታል፡፡

9. የጨረታ ሰነዱ እና የጨረታ ሳጥኑ የሚገኘው አምቦ ከተማ አስተዳደር በተዘጋጀው ጊዜያዊ 
ቢሮ ማግኘት ይችላሉ፡፡

ማሳሰቢያ፡- ኢንዱስትሪው የተሻለ አማራጭ ካገኘ ጨረታውን ሙሉ በሙሉም ሆነ በከፊል 
የመሰረዝ መብቱ የተጠበቀ ነው፡፡

 ለበለጠ መረጃ በስልክ ቁጥር 0920618574/0969391969 
   ወይም +251-11-2-19-00-17/16 ይደውሉ፡፡

የኢትዮጵያ ፌዴራላዊ ዲሞክራሲያዊ ሪፐብሊክ መከላከያ ኢንጂነሪንግ 
ኢንዱስትሪ ኮርፓሬሽን ሆሚቾ አሙኒሽን ኢንጂነሪንግ ኢንዱስትሪ

የጨረታ ማስታወቂያ 

